
ანგელოზის წირვა დგება 
 
ანგელოზის წირვა დგება, 
როცა დაჰკრავს ნინო ზარსა; 
მცხეთის ქალაქს მირონი დუღს 
ყველგნივ გააქვს ნიავქარსა. 
გარს გუმბათსა, სვეტს ეხვევა, 
როგორც ნორჩი ვაზი სარსა, 
იმის მადლი შეგეწიოთ, 
რაც იქ წირვა-ლოცვა დგასა. 
 
 
 
* * * 
ანგელოზების ნაფერო,  
ფესვდალოცვილო, კეთილო, 
ნაკურთხო, რქაცრემლიანო,  
ვაზო, თავგადაგრეხილო,  
წმინდა ბარძიმში ჩადგმულო,  
იმედო, ვერაჩეხილო,  
მადლო, სამოთხით მოსულო, 
სულ დახუნძლული მეხილო. 
 
 
 
* * * 
დავწვები, დამეძინება, 
პირჯვარი დამწერება, 
ცხრა ხატი, ცხრა ანგელოზი 
სულ თავთით დამესვენება. 
ჯვარი მწყალობს ჯვარცმულის, 
ჯვარი პატიოსანი, 
მწყალობს წმინდა გიორგი, 
ვერას მიზამს მაცდური. 
 
 



 
 
 
შიო მღვიმელი 
(VI საუკუნე) 
 
 
 
ოხითაჲ 
კურთხეულ ხარ შენ, 
ყოვლადწმიდაო ღმრთისმშობელო ქალწულო, დედოფალო მარიამ, 
რამეთუ განხორციელებითა შენგან ქრისტეჲს ღმრთისაჲთა 
სოფელი განთავისუფლდა ცოდვისაგან, 
და ყოველნი ზიარ ვიქმნენით ანგელოზთა, 
და უხრწნელებასა ღირს ვიქმნენით და სამოთხეჲ მოვიღეთ! 
შენ გევედრებით, დედაო ნათლისაო დიდებულო, 
ნათლისმცემელისა იოვანეჲს თანა დიდებულისა, 
მეოხებად ნუ დასცხრები წინაშე სამებისა წმიდისა ჩვენთვის; 
რომელნი-ესე ვითხოვთ შენგან წყალობასა! 
 

ესე მუხლი ოდეს პირველადვე ქვემოსა შინა ქვაბსა იყო და გამოუჩნდა მას წმიდაჲ 
ღმრთისმშობელი ნათლისმცემელისა თანა, მაშინ გამოთქვა და უკანაჲსკნელ მისცა 
მოწაფეთა, რაჲთა დაისწავონ და ყოველთა ლოცვათა უკანაჲსკნელ იტყოდიან წინაშე 
ხატსა ყოვლად წმიდისა ღმრთისმშობელისასა, ლიტანიად რაჲ შევიდენ ეკლესიასა 
შინა მისსა. ხოლო ოდეს განსრულდა ეკლესიაჲ წმიდისა სამებისაჲ, მაშინ ესე ოხითაჲ 
გამოთქვა: 

 
გარეშეუწერელსა და უცვალებელსა სამებასა, 
სამგვამოვანსა, დაუსაბამოსა, 
მამასა და ძესა და სულსა წმიდასა, 
ერთღმრთეებასა განუყოფელსა და შეურევნელსა 
გევედრებით უღირსნი ესე მონანი შენნი 
და თაყვანის გცემთ: 
სახლი ესე სიწმიდისა შენისაჲ დაამტკიცე უკუნითი უკუნისამდე, 
და საყოფელი ესე, რომელ მოგვმადლე მონათა შენთა, 
დაიცევ ყოველისავე კვეთებისაგან დაურღვეველად, 
ძრვისაგან და დანთქმისა, და ცეცხლისა, 
და ზედამოსვლისაგან სულთა უკეთურთაჲსა 
და მათგან აღძრულთა ბარბაროზთა 
მეოხებითა უქორწინებელისა ღმრთისმშობელისაჲთა 



და დიდებულთა ანგელოზთაჲთა და წმიდისა ნათლისმცემელისაჲთა 
სიმრავლისა თანა ყოველთა წმიდათა შენთაჲსა 
და გვაცხოვნენ ჩვენ, უფალო სახიერო! 
ალელუიაჲ. 
 

და უბრძანა, რაჲთა ამას ოხისათა ყოველთა კვირიაკეთა დღეთა მწუხრი იტყოდიან 
სხვათა ოხითათა თანა. 
 
 
იოანე მინჩხი 
(X საუკუნე) 
 
 
 
დასდებელნი წმიდისა აღდგომისანი 
 
(ფრაგმენტები) 
 
1. 
სიბრძნით განმგებელო იესუ, 
სიტყუაო დაუბადებელო, 
დაბადებულნი გადიდებენ 
მამისა თანა სულით წმიდითურთ, მარადის 
დაუდუმებელად 
გიგალობენ ანგელოზნი 
და გმონებენ ადამეანნი! 
 
29.  
დღეს ადიდებენ 
ანგელოზთა კრებულნი 
დღესასწაულსა შენსა, ნეტარო თევდოსი! 
მეფენი და მთავარნი ჩუენ თანა იტყჳან: 
“ვაკურთხევდეთ ქრისტესა უკუნისამდე!” 
 
 
 
 
 
 



 
 
 
 
მიქაელ მოდრეკილი 
(X საუკუნე) 
 
 
 
დასდებელნი აღდგომისანი 
 
(ფრაგმენტი) 
 
იამბიკონი 
 
VI 
 
“მოაკვდინე შენ ქრისტე...” 
 
მოჰკვედ ხორცითა შეუხებელი ღმერთი, 
ვნება ჯვარითა უვნებელმან თავს იდევ 
და ყვრიმლის ცემა შეიწყნარე ხელთაგან 
მონისათა დღეს ანგელოზთა უფალმან, 
რომლითა მოსპე მთავრობაჲ სიკვდილისა... 
 
 
 
 
 
 
 
 
 
 
 
 
 



 
 
 
იოანე მტბევარი 
(X საუკუნე) 
 
 
 
შობისათვის უფლისა ჩვენისა იესუ ქრისტეჲსა 
 
(ფრაგმენტები) 
 
III 
 
“ლოცვამან ანა” 
 
იხარებდით ცანი ქუეყანისა თანა, 
რამეთუ დამბადებელი იხილავ დღეს 
ქვაბსა შინა შეხვეული სახვევლითა, 
რაჲთა შეცოდებათა ჩუენთა საკრველნი 
განჰხსნნეს წყალობით და წარმიძღუეს ჩუენ ზეცად. 
 
მხიარულ იყავ, ქუეყანაო, რამეთუ 
ცამან ანგელოზნი წარმოადგინნა დღეს 
ხარებად შენდა: მშვიდობაჲ, მოსრული მაღლით, 
და დიდებაჲ ზეცისათა კაცთა შორის, 
აღმოფხვრად წყევა და დანერგვად კურთხევა... 
 
 
IV 
 
“შენ მეუფეო მე...” 
 
...განკვირდეს დაბადებულნი და შეძრწუნდეს, 
რაჟამს გიხილეს ბაგასა შინა ღმერთი, 
ვითარცა ჩჩვილი სახვევლითა მწოლარე 
და ანგელოზნი გარემოჲს დგეს, ვითარცა 
მეუფესა ზარ-განხდილნი გადიდებდეს... 
 
 



V 
 
“მოვედი დღეს შ...” 
 
...დაუკვირდა ყოველსა დაბადებულსა, 
რაჟამს გიხილეს შენ, ქრისტე, ქალწულისაგან 
ტვირთული დღეს ხორცითა, ვითარცა ჩჩვილი 
სახვევლითა შეხვეული და მწოლარე 
ბაგას, რომელიცა ზის მარჯულ მამისა. 
 
ანგელოზნი გალობენ დღეს სიხარულით: 
“მწყემსნი იღვიძებდით და მოგვთა შეწირეთ 
ძღვენი _ ოქრო, გუნდრუკი და მური მისა, 
რომელი-იგი დაგლახაკნა ნეფსით თვისით 
და მიზიარნა ჩუენ ღმერთეებასა თვისსა”... 
 
 
 
 
 
 
 
 
 
 
 
 
 
 
 
 
 
 
 
 
 
 
 



სტეფანე სანანოისძე ჭყონდიდელი 
(X საუკუნე) 
 
 
საგალობელი სტეფანე პირველ-მოწამისა 
 
(ფრაგმენტი) 
 
თავნი იტყვიან: “სტეფანე” 
 
...ანგელოზნი აღგიარებენ, 
ადამიანნი ადიდებენ 
ღვაწლსა შენსა, წმიდაო სტეფანე, აქებენ. 
მღუდელნი დღესასწაულობენ, 
მთავარნი უგალობენ 
და მეფენი იხარებენ 
და მეოხად აღგიარებენ... 

 
 
 
 
 
 
 
 
 
 
 
 
 
 
 
 
 
 
 
 



 
 
 
 
კურდანაი 
(X საუკუნე) 
 
 
დასდებელნი წმიდისა აღდგომისანი 
 
(ფრაგმენტი) 
 
თავნი იტყვიან: “კორდანაჲ” 
 
 
...დაფლვითა შენითა, ქრისტე, აღდგეს მკვდარნი საფლავთაგან, 
დაბეჭდვითა შენითა ყოველნი გვამნი წმიდათანი 
გამოვიდეს სამარისაგან _ დიდებად შენდა, მხსნელო, 
რაჲთა წამონ ძლიერებაჲ შენი!  
 
აუწყა ანგელოზმან მან დედათა აღდგომაჲ შენი, 
წარავლინნა ხარებად და მითხრობად მოციქულთა 
ადგომასა შენსა, მხსნელო, 
რაჲთა წარვიდენ გალილეას 
და მუნ გიხილონ უფალი და მოძღვარი... 
 
 
 
 
 
 
 
 
 
 
 
 
 



 
 
ბასილი მთაწმინდელი 
(XI საუკუნე)  
 
 
 
გალობანი ეფთვიმი მთაწმინდელისანი  
 
(ფრაგმენტი) 
 
თავსა იტყვიან: “ღმერთ-შემოსილსა ეფთიმეს  
გლახაკი ბასილი შეასხამს”  
 
VIII 
 
“გვაკურთხენ შენ”. “შეუწეველ” 
 
...იხარებდ, ღმერთ-შემოსილო, ღირსო,  
მამაო ეფთვიმე, ყოვლად ნეტარო,  
რამეთუ ანგელოზებრ იღვაწე შენ  
ქვეყანასა ზედა ხორცითა  
და აწ უხორცოთა გუნდსა თანა  
ცათა შინა სდგა შენ წინაშე ღმრთისა,  
შემოსილი დიდებითა და  
იხარებ შრომათა შენთა ზედა... 
 
 
 
 
 
 
 
 
 
 
 
 



 
 
 
ნიკოლოზ გულაბერისძე 
(XII საუკუნე) 
 
 
 
გალობანი სუეტისა ცხოველისანი 
 
(ფრაგმენტები) 
 

...მთავარნი ანგელოზნი დღეს ქუეყანისთა თანა ძნობენ ბრწყინვალედ და  ოხრიან 
ჴმატკბილად დიდებით ქებასა სუეტისა მის წმიდისა და ნეტარისა დღესასწაულსა 
ყოვლად ქებულსა, რომელისა მიერ იქმნა გამოჴსნა ჩუენი...  

 
...გიხაროდენ, სუეტო წმიდაო, რომლისა ტომნი ქუეყნისანი და ზეცისა ანგელოზნი 

შიშით გადიდებენ და ერთობით ვჴმობთ, სუეტო ცხოველო, მზისა უბრწყინვალესო 
და ეთერისა ხილვასა უვაღრესო, ცისკრისა და ელვის ნათელთა უჩინო მქმნელო, 
კაცობრივთა ხელთაგან შეუხებელო და განუცდელო, ხოლო ანგელოზთაგან 
ტჴრთულო, მეოხ გუეყავ ჩუენ და დაგვიფარე განსაცდელთაგან... 

 
...ამას სუეტსა ცხოველსა, რომელსა უხილავად ანგელოზნი უპირობენ და 

უგალობენ და ადიდებენ, ხოლო ჩუენ ხილულად შჴლნი თჴსნი გარე მოდგომილნი 
განვსცხრებით და ვიტყჴთ: გიხაროდენ, სუეტო ქუეყანით ზეცად ამაღლებულო და ზე 
ჰეართა ტჴრთულო არა ნივთთაგან კაცობრივთასა, არამედ ჴელითა ანგელოსთათა 
უხილავად, რომელი გუფარავ მარადის შენდამი მოლტოლვილთაჲ... 

 
...ოჲ, საუნჯეო ნამდჴლვე ფასდაუდებელო სუეტო, არა კაცთაგან შეცვულო, 

არამედ ანგელოზთაგან, ხოლო შეხებად ჴელთაგან კაცობრივთა შეუძლებელო... 
 
...აჰა ესერა შემოკრებით დღესასწაულსა ამას წმიდასა საუფლოსა კიდენი 

ქუეყანისანი და ანგელოზნი კაცთა თანა, ყოველნი ერთბამად შეერთებიათ 
სულისათა: წინჲსწარმეტყუელნი და მამათმთავარნი, მოციქულნი, მოწამენი და 
მღვდელთმოძღუარნი, მამათა და ქალწულთა მწყობრნი, მოისწრაფეთ ყოველთა და 
მოიფრინვეთ, ძნობდით, ჴმობდით და ღაღადებდით, სცემდით ქნარსა 
წინაჲსწარმეტყუელო და ყოველნო წმინდანო, წერილნი განჰჴსნენით ქებისა შესხმად 
სუეტისა ცხოველისა და იტყოდით: 

გიხაროდენ, სუეტო წმიდაო და ცხოველო, რამეთუ კუართსა ზედა საღმრთოსა 
ჰცისკროი!.. 



 
...ლოდი ნათლისა, უჴელოდ დამოკიდებული ჰეართა, უხილავად მდგომარე არს 

და ანგელოზნი კაცთა თანა უგალობენ დაუდუმებლად: დიდებაჲ სუეტსა, სასოსა 
ჩუენსა... 

 
...გიხაროდენ, საყდარო ცათა მობაძვაო, რამეთუ ძე ღმრთისაჲ სიხარულსა 

შეგიმზადებს ყოვლისა სოფლისათჴს განმანათლებელსა დღეს, რამეთუ სუეტსა 
წმიდასა ანგელოზნი უხილავად აჰა ესერა აქა მდგომარენი ჩუენ შორის ჩუენთავე 
უგალობენ დაუცხრომელად... 

 
...ბაგინსა მას კერპთასა რაჟამს ყრმანი დაიკლვოდეს, სამაელ განსცხრებოდა, ხოლო 

აწ სუეტსა წინა ემბაზისაგან ყრმანი რაჲ ნათელს იღებენ, სატანა მჭუვარობს, ხოლო 
ანგელოზნი იხარებენ და ჩუენ ქრისტესა ვადიდებთ და თაყუანის-ვსცემთ. 

ნათლისა საგრაგნელსა ნათლისა სუეტსა ქუეშე საფარველად მდებარესა კუართსა 
მას მჴსნელისასა, რომელსა ზედა სუეტი ცეცხლებრ ენთების და ანგელოზნი 
დაუცხრომელად უგალობენ, ვადიდებდეთ და ვაქებდეთ უკუნისამდე... 

 
 
 
 

 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
დემეტრე I 
(1097-1156) 
 
 
 
ღმრთისმშობლისა 
 
ღმრთისმშობელი და ყოვლად პატიოსანი 
დედა, ქალწული, შუენიერი შროშანი, 
მას ახარებდა ანგელოსი ფრთოსანი: 
“შენგან იშუების მეფე გჳრგჳნოსანი, 
და მას ჰმონებდეს მეფე მრავალყმოსანი”. 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
იოანე შავთელი 
(XII-XIII საუკუნეები) 
 
 
 
გალობანი ვარძიისა ღმრთისმშობლისანი 
 
(ფრაგმენტები) 
 
 
ღამითგანსა: 
საცთურთა 
 
ესაიამან, რომელსა ნაკუერცხალი  
ბაგეთა მისთა შეახო სერაბინმან,  
ესერა შობად ქალწული მიუდგეს, თქუა,  
ლამპარებრ მნათობი ღამისათაჲ, უხრწნელო,  
ოხრით  
ყურისა მიმართ მორწმუნეთაჲსა!..  
 
 
აკურთხევდითსა: 
ყრმანი ბაბილ: 
 
იაკობ კიბედ გიხილა, ხოლო მოსე  
მაყულად, დანიელ მთად, გედეონ საწმისად,  
ანგელოზისა მოსლვითა შეცურეულთა,  
ცეცხლსა მას შინა ქადაგეს ყრმათა, რაჟამს  
ხატი ოქროჲსაჲ გინებითა კდემულ-ყვეს!..  
 
 



 
 
 
 
აბუსერისძე ტბელი 
(XIII საუკუნე) 
 
 
 
“გალობანი სამთა იოვანეთა” 
 
(ფრაგმენტები) 
 

...ერთსა კრებასა შეჰმზადებს ღირსად ხილული და უხილავი სოფელი დღეს და 
ანგელოზნი, ვითარცა ანგელოზსა, ქებით განსთქუმენ წინამორბედსა, ხოლო კაცნი 
გალობით სძნობენ ღმრთისმეტყუელსა და ეშმათა ძალნი უძრწიან ოქროპირსა... 

 
...პირველთაგან ერთგუამოვნებამან ორგუამად წარმატებულმან და 

სამგუამოვნებისა სრულებად აღწევნულმან იოვანე ქადაგად და ღმრთისმეტყუელი _ 
მახარებელად, ხოლო ოქროპირი ანგელოზად მღდელად და ეზოჲსმოძღურად მოსცა 
ეკლესიას... 

 
...მთავარ მყავ ჴორცთა ზრახვასა, ვითარცა ამიერ სახემან მთავრობათამან, 

წინამორბედო, და მთავარანგელოზებრ ჰბრძვე მბრძოლთა ჩემთა, 
ღმრთისმეტყუელო, და მიჴსენ ანგელოზებრ მათგან, ოქროსახელო... 

 
 

 
 
 
 
 
 
 
 
 
 



 
 
 
არსენ ჭყონდიდელი 
(XIII საუკუნე) 
 
 
 
გალობანი ღამისთევად ამაღლებისაჲ 
 
(ფრაგმენტი) 
 
 
მესმასა. რაჟამს იხილა წინაჲსწარმეტყუელმან 
 
...მიუწდომელ არს განგებაჲ 
საჲდუმლოთა შენთაჲ, მეუფეო, 
რამეთუ ანგელოზნიცა 
ვერ მიწდომილნი 
შიშით გიგალობენ შენ, ამაღლებულო, 
ვითარ ცათა და ქუეყანისა 
მფლობელსა, სიტყუაო ღმრთისაო. 
 
ღმრთისმშობელი დედოფალი 
ზეთისხილთა მთადმდე მოწაფეთა 
თანა-მოგზაურ ექმნების, 
რაჲთა იხილოს 
დიდებით ამაღლებაჲ ძისა თვისისაჲ, 
მეტყუელი: ოი ძეო და ღმერთო 
ქუეყანისათა, ნუ დამიტეობ! 
 
 
 
 
 
 
 



 
 
 
 
 
 
 
იესე ერისთავი 
(XVII-XVIII საუკუნეები) 
 
 
 
გალობანი შუაღამისანი 
 
(ფრაგმენტი) 
 
სხუაჲ გ 
 
დღეს ხსენებასა შენსა აღვასრულებთ, 
ნეტარო, შემოკრებულნი ერნი, 
მოწამეო ქრისტესო, და ღმერთსა ვადიდებთ, 
რომელმან მოგანიჭა ძლიერად მოთმენა სატანჯველთა 
და მით მკვიდრ გყო ზეცათა სასუფეველსა 
და აწ ანგელოზთა თანა იხარებ და ქრისტესა ევედრები, 
ნეტარო ბიძინა, ცხორებად ჩუენდა. 
 
 
 
 
 
 
 
 
 
 
 
 



 
 
 
უცნობი ჰიმნოგრაფი  
(XVIII საუკუნე) 

 
 

დაუჯდომელი წმიდისა  
მოციქულთა სწორისა  

დედისა ჩვენისა ნინოსი 
 

(ფრაგმენტი) 
 

იკოსი 1 
 
ანგელოზი ზეციერი მოივლინა რწმუნებად შენდა მოციქულებრისა გზისადმი 

სრბასა და მოგცნა შენ სიტყვიერნი უწყებანი თითითა ღვთისათა წარწერილნი. ხოლო 
შენ, თავსა შორის თვისსა დაკვირვებული უზესთაეს ძალისა საქმესა, მორჩილებისა 
სრბასა შეუდეგ წამის ყოფასა საღმრთოსა, რომლისა მიერ განცვიფრებულნი ვხმობთ 
შენდამი: 

 
გიხაროდენ, რომლისა ძლით სიხარული მოგვეფინა ჩვენ; 
გიხაროდენ, რომლისა მიერ წყევისაგან პირველთა საცთურთასა 

განვთავისუფლდით; 
გიხაროდენ, ბნელისაგან ცთომათასა დაცემულისა ქართველთა 

აღმადგინებელო; 
გიხაროდენ, ქართველთა დედათა მწუხარებისა ცრემლთა დამშრეტელო; 
გიხაროდენ, მეკერპეთა გულის სიტყვათა ზესთა სიტყვისა მეცნიერებად 

აღმყვანებელო; 
გიხაროდენ, ანგელოზთაცა უცნაურისა დაფარულისა საიდუმლოსა ჩვენდამი 

გამომაცხადებელო; 
გიხაროდენ, რომელმან ცეცხლის ფერთა საყდართა ზედა მჯდომარე 

განგვიცხადე ჩვენ; 
გიხაროდენ, რამეთუ მტვირთველი ყოველთა დაბადებულთა ქალწულებრივსა 

მუცელსა შინა, თვითოეულად გვაცნობე ჩვენ; 
გიხაროდენ, რომელმან ვარსკვლავთა და მნათობთა უზენაესი ნათელი 

მომფინე ჩვენ; 
გიხაროდენ, რომელმან წიაღსა ქალწულებისასა დაკარვებული ღმერთი 

განახლებად ჩვენ დაძველებულისა, დამბადებელად ყოველთა გვაცნობე (ჩვენ); 



გიხაროდენ, რომლისა მიერ შევემეცნენით ყოველთა დამბადებელსა ყოველთა 
არსთა მტვირთველსა სიტყვასა; 

გიხაროდენ, შენ, ფრიად შვენიერო შორის დედათა, საღმრთოო სძალო... 
 

 
 
 
 
თეიმურაზ II 
(1700-1762) 
 
 
 
სარკე თქმულთა ანუ დღისა და ღამის გაბაასება 
 
(ფრაგმენტები) 
 
2 
ესაიამ რა იხილა საყდართა ზედა მჯდომელი, 
გარშეცულ ანგელოსთაგან დასნი ღვთის წინა მდგომელი, 
ცხრა დასი წმინდა არსისა, გალობის ტკბილად მხმობელი, 
გარ-უწერელად ძლიერი, უსაზღვრო, მიუწდომელი... 
 
820 
...როს მოვიდეს ძე კაცისა განსჯად მრავლის დიდებითა, 
ანგელოსნი მისნი მასთან ცხრა გუნდითურთ დასებითა, 
მაშინ დაჯდეს საყდართა ზე დავითისა ღვთაებითა, 
ესე დღისით აღსრულდების, არა ღამით, ბნელებითა. 
 
 
 
 
 
 
 
 
 
 



 
 
 
ბესიკი 
(1750-1791) 
 
 
 
ყოვლად-წმიდის ქება 
 
ჯერისაებრ ქება შენი  
არვის ძალ-უძს, ღვთისა სძალო!  
ჯერ-არს, შეკრბენ ანგელოსნი,  
ქვეყნიერნი კაცნი, ქალო!  
ჯობს, რომ გიძღვნან კინამ-კასნი,  
გუნდრუკ-მური და შტახსალო!  
ჯვარს-ცმულისა ქრისტეს დედავ,  
ცოდვილს მკურნე, დედოფალო! 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
გრიგოლ ორბელიანი 
(1804-1883) 
 
 
 
ფსალმუნი 
 
ვინ აღვიდეს მაღალსა მას მთასა წმიდასა,  
სადა ჰგალობენ ანგელოზნი ღვთისა დიდებას?..  
 
_ სულითა წრფელი, მშვიდი გულით, ფიქრით განწმენდილ,  
ვის არ შეეხო ზაკვის გესლი ძმისა განკითხვად  
და სიყვარულით შეიწყალა ცდომილი ვნებით...  
 
ვინცა ამ სოფლის დიდებასა მზეებრ მნათობსა,  
მონებრ არ მიჰსდევს, ჰსცნობს რა მის შუქს ფუჭწარმავალსა,  
ვინც ძლიერებას ხმითა მაღლით ამცნო სიმართლე  
და ძმას დაცემულს მიჰსცა ხელი და აღადგინა!.. 
 
იგი აღვიდეს მაღალსა მას მთასა წმიდასა,  
ღვთისა დიდების გალობითა ნათელ-მოსილი.  
 
 
 
 
 
 
 
 
 



 
 
 
ივანე კერესელიძე 
(1829-1892) 
 
 
ანგელოზი 
 
სიწყვდიადე შავად ღამისა 
ტფილის ქალაქს ზე გარდმოჰფენოდა, 
დათრთვილვა ოდენ ცისგნით ნამისა, 
მხიარულთ ყვავილთ მხოლოდ შვენოდა.  
სრულად ჩუმობდა გარშემო არე, 
ერთობ დუმილი გარსა ეფინა, 
ძილს შიგან იყო მუნ არე-მარე, 
შრომის შემდგომს თჴთც ბატონს ეძინა*. 
მხოლოდ ზოგჯერ მტკვრით, ჭრიჭინათ ხმანი; 
ქალაქს ნელიად გარდამოჰსცემდენ, 
და ზოგჯერ სიოს დასავლით მთანი 
თითქოს ზეფირსა, უხვად მოჰბერდენ! 
ეს იყო ჟამი შუა ღამისა, _ 
პირველ ყივილი რა ქათმის ისმა, 
ამ დროს გაელვით ცით ციაგისა 
ანგელოზის ჴმა უცებ მოისმა! 
შემდგომს გამოკრთა რა ანგელოზი, 
ნელიად ტფილის დაეშვა თავსა, 
მოსდევდა გარს სხვათ ანგელოზთ დასი, 
რომლნი მოეცვა საღმრთოსა ძალსა. 
რა დასდგა ჰაერს, მუნითგან ჯერეთ, 
შემოქმედს ოდენ მადლს შესწირვიდა, 
მუხლ დადრეკით, ჴელ გაპყრობით, ესრეთ 
დასიც მხურვალედ მას მიბაძვიდა. 
შემდგომს მობრუნდა და ორივე ჴელს 
ჰფარავდა ერს ვით სხივი მდელოსა, 
რა რომ ხედავდა მადლსა მაშინდელს, 
ლოცავდა გრძნობით საქართველოსა. 
ქათამთ გაკმიტეს ერთბამად ჴმანი, 
მტკვარიცა ამ დროს თითქოს რომ შესდგა, 
გაკრთენ, იკრძალნენ თჴთ ჭრიჭინანი, 



გარემოება დუმილს მოეცვა. 
ჭაობნი, მთანი, ღრენი თუ კლდენი, 
რა რომ ნაკადთაც მოუკლეს დენას, 
ველნი, ყვავილნი, ერთობ ყოველნი, 
მიუპყრიდნენ მას ერთობით სმენას. 
ესრედ ფრინავდა ხუთიოთ წამი, 
ბოლომდენ იყო ზე განხმული ცა, 
სრულ-ქმნა რა წმინდამ მან საღმრთო ჟამი, 
შემდგომს კმაყოფით უკუნ მიიქცა!.. 
და ისევ ქალაქს უწინდებრივი, 
ღამე შეექმნა ჩვეულებრივი!.. 
 
ამისა შემდგომს განვლეს ბევრთ წელთა, 
წელთა მწუხარეთ, დაუდგრომელთა, 
ხალხთ ექმნათ შეცვლა ერთობ ყოველთა, 
დიდთ, თუ მცირეთა, თჴთ ჩვენთ მშობელთა. 
რავდენნი ხალხნი შემდგომად მისა, 
ვით ხეს ფოთოლნი ძირს დაცვივნულან, 
რამდენის თემის ხალხისა პირსა 
უხილავს, მუნვე ბანაკებულან? 
აწ ყოვლის კაცის აზრი სხვა არი, 
ცვლილება ექმნა ხალხთ მოქმედებას, 
ამ საუკუნით ვარჯის ნაქნარი 
ბოროტი ჰფარავს გარემოებას. 
განვლეს და განვლეს მრავალთ წელთ კვალად, 
თუმც შუაღამეს ბევრსა უნიშნავს, 
რომ საქართველო, მყოფი საწყალად 
მას ანგელოზსა აღარ უხილავს. 
და მხოლოდ ერთხელ, გათენების ჟამს, 
მოვიდა ფრიად ფერით ნამკრთალი; 
მოვიდა მხოლოდ თჴთ მცირესა წამს, 
ადრინდელებრ არც მოსდევდა ძალი. 
დასდგა, დახედა და დანანებით, 
მწუხარებითა მან გაიცინა, 
არცა ულოცავს, არც დაულოცავს, 
შეჭმუხვნით ოდენ უკუნვე იქცა! 
და ესრეთ ლტოლვილთ, ჩვენ საუბედუროთ, 
ჰსჩანს რომ დაგვეხვშა ცა საუკუნოთ. 
 
 
*ბატონს ეძახდენ მეფეს. აქ ბატონს ირაკლი მეფეს ვუწოდებ. 



 
 
ილია ჭავჭავაძე   
(1837-1907) 
 
 
 
ციური ხმები 
 
ციურნი ხმები _  
ეგ საკვირვლები,  
როს მომესმიან,  
მსწრაფლ მომითხრობენ,  
საიდამ სრბიან  
და სად სცხოვრობენ,  
და ნელს სიხარულს  
მიგალობებენ.  
ციურნო ხმებო,  
ოჰ, საკვირვლებო!  
მეც ქვეყნის ხმითა,  
ხმით ცოდვილითა,  
მათ ვაძლევ ბანსა, _  
და მშვიდობასა,  
აღტაცებასა  
ჰგრძნობს ჩემი გული  
და შევჭვრეტ ცასა  
განცვიფრებული.  
ციურნო ხმებო,  
ოჰ, საკვირვლებო! 
 
 
 
 
 
 
 
 
 



 
 
 
 
 
აკაკი წერეთელი 
(1840-1915) 
 
 
 
მომაკვდავის ჩვენება 
 
სიკვდილ-სიცოცხლის შუა მდებარეს, 
როდესაც სული ხორცს მეყრებოდა, 
ცოდვილი ქვეყნის გამოთხოვება 
მე მაინც კიდევ მენანებოდა!.. 
 
რასაც სიყრმიდან თვალი და გული 
შეთვისებია და შეჩვევია, 
გონება კავშირს ვეღარ გაიწყვეტს, 
სიცოცხლეც მისი მონა და ტყვეა! 
 
ვიტანჯებოდი, ცრემლების ნაცვლად 
ჭირის ოფლში-ღა ვიწურებოდი... 
მიწა მტოვებდა... ცა მიწოდებდა 
და მე-კი ვერც ერთს ვეღარ ვსწვდებოდი. 
 
არც აქეთ ვიყავ და აღარც იქით 
მე, ორთა შუა გამოხიდული; 
უჩინარ ბეწვით ოდნავ დაბმული 
ხორცი უსულოდ, უხორცოდ სული. 
 
უცბად გაიხსნა ცა, მოელვარე 
მაღლით ნათელი გადმოეფინა, 
და თანვე მოჰყვა ხმა ზეციური: 
„აჰა, ოსანა მაღალთა შინა!“ 
 
ნათლის სვეტებზე ნათლისვე კიბით 
გარმოექანა ძირს ანგელოსი; 



სხივით ნაქარგი თვით ელვარება 
იყო იმისი წმინდა სამოსი. 
 
მომიახლოვდა მანუგეშებლად 
ცისა და ქვეყნის შუამავალი. 
დამიდგა მარჯვნით... მისმა შვენებამ 
მომხიბლა სრულად და მომჭრა თვალი. 
 
ამ დროსვე ერთად შეიძრა მიწაც, 
ქვესკნელმა გრგვინვით გააპო ბნელი 
და ამოფრინდა ბოროტი სახე 
სრულის დიდებით, თვით ბელზებელი. 
 
იმის მედიდურ ძლიერ სახეზე 
უფლება შავი ხაზით ეწერა; 
დადგა პირდაპირ ანგელოსისა 
და შეუპოვრად დაუწყო მზერა. 
 
„შენ აქ რა გინდა? _ სთქვა ანგელოსმა _  
სამარადისოდ შეჩვენებულო!.. 
ურჩო მეუფის!.. და ქვეყნის მტერო! 
მოუსვენარო!.. ბოროტო სულო?! 
 
განა არ იცი: ვისაც ამ ქვეყნად 
ვერ შეურყიე სარწმუნოება, 
სიკვდილის შემდეგ რომ მიეკარო, 
არ გაქვს უფლება! არა გაქვს ნება!..“ 
 
„ვინ მოგახსენა?! ჯერ ჩემ უფლებას 
ვერ გააქარწყლებ შენ ასე ჩქარა!.. 
ჩვენ-ჩვენ საზღვარზე ვდგევართ ისევე! 
_ სთქვა ბელზებელმა! გადიხარხარა! _ 
 
ჯერ, სანამ სული ხორცს არ გაჰყრია, 
არ დამკარგვია უფლება და დრო!.. 
უკანასკნელად ერთს კიდევ ვსინჯავ, 
რომ მაგის სული მოვინადირო. 
 
და ხელის შეშლა თუ შეგიძლია, 
იხმარე შენი გრძნობა-გონება, 
რომ მოანატრო ის ზეციური 



საოცნებო რამ ყოფა-ქონება. 
 
მეც გამოვიჩენ ჩემ ძლიერებას, 
სათვალდათვალოს და ხელშესახებს 
და მაშინ ვნახავთ: ამ ორში, აბა, 
რომელს აირჩევს? და რას აიღებს? 
 
შენ შეგიძლია წაართვა სული! 
მე შემიძლია რომ დავუბრუნო! 
შენ სხვის მონად ხარ კარზე მოსული 
და მე კი მმონებს თვით საუკუნო!..“ 
 
ანგელოსი: 
როდემდის? 
 
ბელზებელი: 
სანამ არ მოიშლება 
ქვეყანა მისი შვენიერებით, 
არ მყავს მეტოქე, მოპირდაპირე 
არც მოხერხებით, არც ძლიერებით! 
 
ანგელოსი: 
კი მაგრამ ეგ ხომ დროებითია? 
„მეორედ-მოსვლის“ არა გაქვს შიში? 
 
ბელზებელი: 
საუკუნეთა საუკუნოებს 
არა აქვს ზომა და ანგარიში. 
„მეორედ-მოსვლა“ ისე შორს არის, 
რომ მაზედ ფიქრი არს უგნურება. 
 
ანგელოსი: 
რასაც ოდესმე ბოლო მოელის, 
არ არის სრული ის ნეტარება. 
 
ბელზებელი: 
ბევრჯერ წამიც-კი ბედნიერების 
საუკუნოზედ უტკბილესია!.. 
მეც მომავალი ჩემი სიმწარე 
აწმყოს სიტკბოში ჩამილესია!.. 
 



ამას ვჯერდები და მომავალი 
მე დამითმია თქვენთვის საკუთრად, _  
ჩემთვის შავ-ბუნდად წარმოსადგენი 
და თქვენთვის რაღაც ნათელ-ვარდის ფრად. 
 
თქვენ აწმყოსა სცვლით იმ მომავალში, 
მე მომავალზე აწმყოს არ ვყიდი!.. 
ვინ მოსტყუვდება ჩვენში _ ვინ იცის?.. 
სულ სხვადასხვა გვაქვს ჩვენ გზა და ხიდი: 
 
შენ მარჯვნივ იწვევ ადამის შვილებს, 
მე იმათ მარცხნივ ვეპატიჟები! 
არჩევანი კი იმათ ხელშია 
და ნუ გასჯიან როგორც გიჟები!.. 
 
სადაც ერჩიოთ იქით წავიდნენ! 
ა, მაგალითი ახლაც თვალწინ გვაქვს: 
ამ მომაკვდავთან მოვსულვართ ერთად 
და ჭირისუფლად ვადგივართ მას თავს. 
 
შენ სულ სხვას ურჩევ და მე კიდევ სხვას! 
არა სჯობს, ვკითხოთ მაგისვე სურვილს: 
სიცოცხლეს ირჩევს ჩემი შეწევნით? 
თუ შენი რჩევით სანატრელ სიკვდილს? 
 
სთქვი, რას ჰპირდები? 
 
ანგელოსი: 
განსასვენებელს, 
სად არც ურვაა, არც მწუხარება! 
და ხორცშესხმულიც ვერ წარმოიდგენს, 
თუ რა ტკბილია ის ნეტარება!.. 
 
მახლობლად ღვთისა, წმინდანთა შორის, 
ანგელოსთ გუნდში გამორეული, 
ციური ძალით განიმსჭვალება 
ვალგადახდილი სპეტაკი სული! 
 
ამიერიდან უკუნისამდე 
არ მოეშლება ის ნეტარება... 
მაშინ, როდესაც შენი დიდება 



ამ ქვეყანასთან ერთად გაჰქრება. 
 
ბელზებელი: 
წეღანაც გითხარ, უფარსაგოა 
ეგ საოცნებო რამ მოგონება: 
მაგის სიშორეს ვერ წარმოიდგენს 
ჭკვათა-მყოფელის გრძნობა-გონება. 
 
და მე მით უფრო... რაც დღეს ხელში მაქვს, 
განა გიჟი ვარ, რომ შეველიო? 
ნათქვამი არის: „ხვალინდელ ქათამს 
კვერცხი სჯობია დღევანდელიო“. 
 
ანგელოსი: 
ჩვენსას თუ სწუნობ, ახლა შენა სთქვი: 
რა უფლება გაქვს? რა შეგიძლია, 
რომ ამ მიწის შვილს შენ მიანიჭო? 
 
ბელზებელი: 
რასაც კი მომთხოვს!.. სულ ადვილია! 
 
ხანგრძლივ სიცოცხლეს და ტანმრთელობას, 
სიბრძნე-სიმდიდრეს და ძლიერებას!.. 
სიჭაბუკესაც, რომ სიყვარული 
უგვირგვინებდეს ბედნიერებას. 
 
და ამას გარდა, ზედმეტად კიდევ 
მცირე სურვილიც ვალად მედება; 
ყოვლის-შემძლები _ ვიქნები მონა 
მაგისი! ნატვრა არ მოაკლდება. 
 
ეს რომ სთქვა, მერე მე მომიბრუნდა: 
„აწ მოიკრიბე შენი ღონეო 
და აირჩიე რომელიც გინდა!.. 
რაცა ვთქვით, შენც ხომ გაიგონეო?“ 
 
რომ მოვისმინე იმათი ბჭობა, 
უჩვეულობით გაკვირვებულმა _  
აღარ ვიცოდი რა უნდა მექნა!.. 
ძგერა დამიწყო ორჭოფად გულმა: 
 



ზეცის შელევას ვერა ვბედავდი 
და ეს ქვეყანაც მენანებოდა!.. 
სიტკბო-სიმწარის შუა ვიყავი, 
სული შფოთავდა, ხორცი დნებოდა. 
 
ბოლოს გავბედე ხმის ამოღება 
და დავეკითხე მათ მორიდებით: 
„ჩემგან რას ითხოვთ სამაგიეროს, 
იმის სასყიდლად, რასაც მპირდებით?“ 
 
სთქვა ანგელოსმა: „მხოლოდ იმას გთხოვ,  
რომ არ დაჰკარგო შენ სასოება 
და ხრწნილებადი შენი სხეულის 
არ მოინდომო ამაოება!“ 
 
ბელზებელმა სთქვა: „ბევრს არ მოვითხოვ: 
რომ მოვიფხანო უბრალოდ გული, 
მხოლოდ ფორმისთვის, ზეცის საჯიბროდ, 
მერმისისათვის მომყიდე სული.“ 
 
ჩამაგდო ამან საგონებელში. 
აღარ ვიცოდი, რა ამერჩია? 
ორივე კარი ცის და ქვეყნისაც 
მზა იყო ჩემთვის... ორივე ღია!.. 
 
პირი ვიბრუნე ბელზებელისკენ 
და მოვინდომე მისი მინდობა. 
თუმცა არ მსურდა არც ანგელოსის 
უარის-ყოფა და ზეცის გმობა. 
 
„შენ პირობაზე მე მოვაწერ ხელს! 
ვთქვი _ თანახმა ვარ და არც ვინაღვლებ! 
იმ პირობით კი, თუ შენც შენს სიტყვას 
არ გადაუხვევ და შეასრულებ!“ 
 
_ „ვფიცავ ჯოჯოხეთს!“ _ სთქვა აღტაცებით 
და მედიდურად გადიხარხარა!.. 
შეკრთა მფარველი ანგელოსიცა, 
მწუხარე სახე დაბლა დახარა!.. 
 
იუდას ტყავზე კაენის სისხლით 



დაიწყო მტერმა პირობის წერა, 
მაგრამ მარტო მის დანაპირებით 
რომ ჩემი გული ვერ შეაჯერა, 
 
თამამად მითხრა: „მეტი, რაც გინდა, 
შენვე მომთხოვე და აგისრულებ! 
მე ჩემი სიტყვის გამტეხი არ ვარ!.. 
არც გავწბილდები! არც გაგაწბილებ!“ 
 
_ „მართლა? მაშ კარგი! მიუმატე ეს: 
რომ აწ საერთოდ ქართველი ერი 
ამაღლებული... აყვავებული... 
ხანგრძლივი იყოს და ბედნიერი!“ 
 
_ „აჰა, ჩავწერე!.. სხვა რამეც კიდევ 
ჩამაწერინო გინდა თუ არა?” 
_ „რასაკვირველია, ერთიც რამ კიდევ 
და მეტს არას გთხოვ... გათავდეს! კმარა!“ 
 
_ „სთქვი მალე ეგეც და გავათავოთ! 
რა სურვილია ეგ კიდევ ერთი?“ 
_ „რომ საქართველომ ქვესკნელი დაჰგმოს, 
მოიახლოვოს ზეცა და ღმერთი, 
 
რომ ქართველობამ მტკიცედ დაიპყრას 
ქრისტეს მოძღვრება და წმინდა რჯული, 
და მაშინ, დიახ, შენი იქნება 
სამარადისოდ ეს ჩემი სული!..“ 
 
შეკრთა ეშმაკი ამის გამგონე! 
არ მოელოდა ამგვარ პირობას!.. 
ფრთა შეეკვეცა იმის წამიერ 
ამპარტავნება-მედიდურობას. 
 
გაქვავდა თითქოს, მაგრამ კანკალი 
დაუწყო მხოლოდ გულმა და ხელმა. 
სთქვა გუნებაში: „ვაი, სირცხვილო, 
რომ მომატყუა ამ იმერელმა: 
 
სულ ცოტა რომ ვთქვათ, დღეს ქართველების 
მე ორი წილი ხომ კი მერგება, 



და ამ ერთ სულში რომ ის გავყიდო, 
რა ჭკუა არის? და რა მოგება?“ 
 
გასტეხა სიტყვა, გაუჩინარდა, 
ჩაძვრა ქვესკნელში სირცხვილეული, 
და მაშინ მხოლოდ ანგელოსიცა 
ცაში აფრინდა გახარებული. 
 
მე გონს მოვედი, მიმოვიხედე, 
და იმავე წამს თვალი მოვკარი, 
რომ მარცხნივ მიდგა დიდი მკურნალი 
და მარჯვნით ახლოს ჩემი მოძღვარი. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
ვაჟა-ფშაველა 
(1861-1915) 
 
 
 
ჩემი ანგელოზები 
 
ჩემს ანგელოზებს ვენაცვლე, 
იმათ ფრთებს, იმათ სახესა! 
სხვებს ისე არა სწყალობენ, 
მე კაი თვალზე მნახესა: 
მოვლენ და მომისხდებიან, 
მომიყვებიან დარდებსა, 
სანატრელს, ამაგზნებარსა, 
საამოს, ია-ვარდებსა; 
ცაში ავყევარ, პირადსა 
სულ მავიწყებენ დარდებსა, 
არ მეტულობენ სხვებისთვის 
საუკეთესო ამბებსა. 
მე კალამს ვიღებ, ქაღალდზე 
ვნიშნავ ტრედივით ნაზებსა, 
ზოგს წყლულის გულის მალამოს, 
სხვას პირქუშს, გასაბრაზებსა. 
ძალი აქვ ანდამატისა 
იმ ჩემს დაჯღაბნულს ხაზებსა. 
არ დავაყოვნებ, გავგზავნი 
სამშობლოს კიდით-კიდესა. 
ამბობენ ატირებულსა, 
ვინაც კი წაიკითხესა. 
ვისც ასცდა იგი ამბები, 
დაჰგმეს, ფრიადა ჰკიცხესა; 
თავადაც სწუხდნენ საწყლები, 
თავში და პირში იცესა, 
ხვალისთვის შოვნა ნაწერის 
საყდარში დაიფიცესა. 
ფიცი ასრულეს, იშოვეს, 
ბალღებსაც ხელში მისცესა. 



პატარა ქართვლის ბიჭები 
აღარ აცლიდენ დიდებსა: 
“სად არი? წავალთ, ვიყიდით!” – 
ხელი გაიკრეს ჯიბესა. 
უღვთოთ არაა, ვინც კეთილს 
საქმეს იქმს შესაჯიბრებსა. 
ჩემ ანგელოზთა წყალობით 
სამშობლო უყვართ ბიჭებსა, 
თვის მიწა-წყალი და ენა, 
როგორც სალი კლდე ჯიხვებსა. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
დუტუ მეგრელი 
(1867-1938) 
 
 
 
მფარველი ანგელოზი 
 
ამბობენ, ყოველს ქრისტიანს 
ანგელოზი ჰყავს მცველადო, 
რომელიც აძლევს მას ძალას 
ბოროტთან საბრძოლველადო. 
 
სხვისა არ ვიცი, ჩემთვის კი 
განგებას დიდი ხანია, 
რომ ანგელოზი მისთანა 
მფარველად მოუგზავნია... 
 
ოჰ, ანგელოზო, ციურო, 
მოვლენილო ჩემ მხსნელადა, 
არ განმეშორო, ნათელი 
არ შემიცვალო ბნელადა! 
 
 
 
 
 
 
 
 
 
 
 
 
 
 



 
 
 
გალაკტიონ ტაბიძე 
(1891-1959) 
 
 
 
ანგელოზს ეჭირა გრძელი პერგამენტი 
 
ანგელოზს ეჭირა გრძელი პერგამენტი,  
მწუხარე თვალებით მიწას დაჰყურებდა.  
მშვიდობით, მშვიდობით! ამაოდ დაგენდე,  
ელვარე საღამოვ ალმას საყურეთა!  
ბაგეთა ლოცვაო, დიდება და ძეგლო,  
უთუოდ მახსენებ ოდესმე... ოდესმე!  
გრაალის კოშკები, ზმანებათ სამრეკლო  
შენს ფერხთქვეშ დაიმსხვრა და გლოვა მომესმა.  
ოჰ! როგორ გაფითრდა ციურთა თანადი  
ოცნება, ნახაზი საგანთა უარით,  
ღრუბელი ფერადი და ალვა ტანადი,  
რომელსაც აზიის ცით გადავუარეთ.  
ანგელოზს ეჭირა გრძელი პერგამენტი  
და ფოთლებს ისროდა სიფითრე ბარათის.  
ამაოდ დაგენდე, და ჩვენ ერთმანეთი  
ამაოდ გვინდოდა! მშვიდობით მარადის!  
ქარვათა მორევში დაეშვა ფარდები _  
საღამო კანკალებს შიშით და რიდობით,  
საღამო ნელდება და კვდება ვარდები...  
მშვიდობით, მშვიდობით, მშვიდობით!...       
            
 
 
 
 
 
 
 



 
გურიის მთები 
 
წინ, მეეტლევ!  
ეგ ცხენები გააქანე, გააქანე!  
მსურს, რომ ერთხელ კიდევ ვნახო გაზაფხულის მთები მწვანე,   
მსურს, რომ დაფნით გადავხლართო მძიმე ფიქრთა  
ოკეანე...  
წამიყვანე!  
მთები! როგორ შვენის მათზე გაზაფხულის ბუჩქ-ფოთოლი,  
როგორ შვენის ველზე ნამი, გამჭვირვალე, როგორც ბროლი.  
ცა ისეა მოწმენდილი, ცა ისეა შეუმკრთალი,  
რომ ანგელოზს დაინახავს მოდარაჯე კაცის თვალი.  
კიპარისი ისე ღელავს, ისე ღელავს, ისე ღელავს,  
ისე ტოკავს, ისე ტოკავს, როცა ქარი გადათელავს,  
წყარო, კლდეში მოჩუხჩუხე, წვეთანკარა, ვით ცის ვნება,  
დაფნის ბუჩქთა მწვანე ჩარჩოს ეომება, ეხეთქება.  
და ჩანჩქერი, მთით ნასხლეტი, დაფერილი დილის სხივით,  
ძირს ეშვება და იფრქვევა და გადადის რძის ქაფივით.  
ვდგავარ მთაზე... და სიჩუმის იდუმალი მესმის ენა  
და მიტაცებს სწრაფი ფრთებით პოეტური აღმაფრენა.  
ვხედავ სურებს, ვხედავ დაფნარს, ვხედავ მდუმარ ნასაკირალს,  
ვხედავ სოფლებს სიცოცხლისას, განახლების თვალით მზირალს.  
ჩუმად! ვიღაც მღერის მთაზე... რა ძალაა ამ ტკბილ ხმაში,  
არსად ისე არ მღერიან, როგორც აქ, ამ ქვეყანაში,  
არსად, არსად არ არსებობს ბრძოლის ჟინი, ბრძოლის ქარი,  
არსად ისე არ გადმოხეთქს უკმარობის ნიაღვარი,  
და არსად მთელ ქვეყანაზე არ ჰკოცნიან ისე ვნებით,  
ისე ცეცხლით, ისე ჟინით და იმგვარი გატაცებით.  
ვერსად ისე ვერვინ გაგხვევს გამოუცნობ ცეცხლის ტბაში,  
როგორც ლერწამ-ქალწულები _ აქ, ამ წარმტაც ქვეყანაში.  
და, მეეტლევ,  
თუ მათ ალერსს ვერ ვეღირსე, გეთაყვანე,  
საალერსოდ ისევ მიწვევს გაზაფხულის მთები მწვანე...  
მაშ, გარეკე ეგ ცხენები,  
სადმე შორს, შორს წაიყვანე,  
გამაქანე,  
გამაქანე! 
 
 



 
 
კოლაუ ნადირაძე 
(1895-1990) 
 
 
 
ქალაქის სიზმარი 
 
თეთრი ანგელოზი მწუხარე თვალებით 
ქალაქს მოევლინა ციურ ბრწყინვალებით. 
 
ციური ჰანგის ხმა ქუჩებში გაისმა 
და ქვები ლილისფრად შეღება დაისმა. 
 
შორს გადაიკარგა თეთრი მოჩვენება, 
მხოლოდ ღვთაებრივი დარჩა სურნელება. 
 
და დიდხანს ქალაქი, მტირალი ზარებით, 
იყო შეპყრობილი ჩუმი ნეტარებით. 
 
 
 
 
ყინწვისის ფრესკა 
 
ო.ფირალიშვილს 
 
მე არ მენახა და ახლა ვნახე 
ეს საოცარი ასხივოსნება _ 
ღვთაებრივ განცდით შექმნილი სახე, 
ეს ხორცშესხმული ჩემი ოცნება! 
 
არ ვიცი, ვინ ხარ, ან რად ვიცოდე, 
რომელ ხერუბიმს გამსგავსა ღმერთმა?! 
მინდა, ამ ცეცხლით მხოლოდ ვიწვოდე, 
ამ ცეცხლით დამწვას, დამფერფლოს ბედმა! 
 
ყვავილნარს აკმევს ირგვლივ ეს ველი, 



ირგვლივ ელვარებს მნათობთ კრებული. 
ვით განდეგილი და ვით ვნებული, 
შენგან მე ხსნას და სასწაულს ველი! 
 
მომეც უფლება: მარაბდის ველზედ, 
შენ, ქართლის დედად, მტირალი გნახო, 
ან მგლოვიარედ გარნისის კლდეზე, 
რომ ჩემს ქვეყანას პირჯვარი სახო! 
 
მშვენებავ ციურ ყინწვისის ტაძრის, 
შენ ხომ განგებამ შეგამკო მზისებრ, 
მე ბეთანიის თაღებქვეშ განცდილს 
და კვლავ აქ ხილულს შევხარი ისევ! 
 
მომეც უფლება, რომ ერთი წამით, 
რომ მხოლოდ წამით პირქვე დავემხო, 
დამსკდარი ბაგით, თრთოლვით და კრძალვით, 
შენს ფერხთა კიდეს ოდნავ შევეხო! 
 
მომეც უფლება, დავდგე შენს ახლო, 
ვარდისფერ ფრთების ქროლვით ბურვილი, 
მაგ თვალთა ჭვრეტის სამყარო ვნახო, 
დავაცხრო გულის წვა და წყურვილი! 
 
ო, როგორც მგოსანს, დღეს დამრთე ნება 
ლექსად ამღერდეს შენი არსება _ 
სხივოსან სახის მზისა მსგავსება, 
სამარადისო შენი მშვენება, 
და ჩემი დიდი ბედნიერება _ 
ამ სიდიადით სულის ავსება! 
 
მე არ მენახა და ახლა ვნახე 
ეს საოცარი ასხივოსნება _ 
ღვთაებრივ განცდით შექმნილი სახე, 
ეს ხორცშესხმული ჩემი ოცნება! 
 
… 
    
 
 



 
 
ტერენტი გრანელი 
(1897-1934) 
 
 
 
ანგელოზი 
 
“ანგელოზს ეჭირა გრძელი პერგამენტი” 
გ.ტაბიძე                
 
მე შენ გელოდი, 
ვგრძნობდი კაეშანს, 
როს ანგელოზის 
ფრთები დაეშვა. 
როს ანგელოზის 
ფრთები დაეშვა, _  
მე შენ გელოდი, 
ვგრძნობდი კაეშანს. 
 
 
 
 
 
 
 
 
 
 
 
 
 
 
 
 
 



 
 
გიორგი ლეონიძე  
(1899-1966) 
 
 
 
ანგელოზის ფრესკა 
 
დღეს ანგელოზის ფრესკა მაჩვენა,  
დიდთვალება და გრძელი ფრთიანი,  
ზედ მიაშვირა ხელი მარჯვენა,  
ნახატს მიხსნიდა ტკბილი ხმიანი.  
 
მოსწონდა, ხატი რომ ბრწყინვალებდა  
თამარისეულ დროის დიდებით,  
ცოცხალ ფრესკას კი ადგა ნათელი  
და პირს ეფრქვია მარგალიტები.  
 
და უცბად მივხვდი მე, აბნეული,  
რომ ორ ანგელოზს შუა ვიდექი!  
და ჰგავდა თვითონ იმ სპეტაკ დილას,  
როცა პირველად მზემ გაანათა,  
 
სერაბიმი კი, მან რომ დაჩრდილა,  
ჩემ წინ ჭკნებოდა თანისთანადა.  
ერთის უღირსი, ვიდექ ორშუა,  
გულში მათოვდა ვარდის ნათელი,  
 
იქ, სადაც შავი მორევი შხუის  
და მტკვარი მოჰქუხს კორიანტელით. 
 
 
 
 
 
 
 
 



 
 
 
 
 
 
გრიგოლ აბაშიძე 
(1914-1994) 
 
 
ვარძია 
 
იდგა, 
ვით კლდეში დაკიდებული 
და ჰგავდა ხომალდს _ 
მაღალ ანძიანს, 
ფესვით ქვესკნელზე დამკვიდრებული, 
გამოკვეთილი კლდეში ვარძია. 
ათასი კიბით, 
ათასი ხვრელით 
ჟღერდა, 
მღეროდა სიცოცხლე ქვიდან 
და შემართული ოსტატის ხელი 
მართლაც ხელთუქმნელ სასწაულს ქმნიდა. 
კვეთავდა ნათელ გუმბათს მარჯვენა, 
ხატავდა მაღალ თაღებს ოცნებით 
და კლდის სიღრმიდან ცად გასაფრენად 
ფრთებს ისწორებდნენ ანგელოსები. 
იდგა ქალაქი ურიცხვი მღვიმით _ 
ქალაქი კლდეში გამოქვაბული 
და ბნელ ღამეში გამომკრთალ ღიმილს 
ჰგავდა ვარძიის წყარო ზღაპრული. 
ირგვლივ მესხეთის ტურფა მთა-ბარი 
ჰყვაოდა 
მართლა გასაოცრადა... 
აქ ფეხშიშველი იდგა თამარი 
და ომში წასულ ლაშქარს ლოცავდა. 
თვით ემხობოდა 
დამამხობელი, 
ვინც საქართველოს 



ორმოს უთხრიდა, 
და გამარჯვების 
მახარობელი 
აქეთ მოჰქროდა 
ოთხივ კუთხიდან. 
იდგა, 
ვით ცაში დაკიდებული 
და ჰგავდა ხომალდს _ 
მაღალ ანძიანს, 
ფესვით ქვესკნელზე დამკვიდრებული 
გამოკვეთილი კლდეში ვარძია. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
იოსებ ნონეშვილი 
(1918-1980) 
 
 
 
* * * 
შენ არა გაქვს მეფის გვარი, 
ფრთაფარფატა თოლია, 
მაშ, თვალები თამარქალის 
როგორ გამოგყოლია? 
არ მომეკრა შენთვის თვალი, 
სიზმრად მაინც გნახავდი, 
ხარ ყინწვისის ანგელოსი 
თეთრ ღრუბლებში ნახატი. 
შენს სიყვარულს დავიფიცებ, 
დაიჯერო იქნება, 
ცისფერ კაბას ნუ ჩაიცმევ 
თეთრი უფრო გიხდება. 
შენს სიყვარულს დავიფიცებ, 
დაიჯერო იქნება, 
წარბს ნუ შეჰკრავ, გენაცვალე 
გაღიმება გიხდება. 
შენ არა გაქვს მეფის გვარი 
ფრთაფარფატა თოლია, 
მაშ, თვალები თამარქალის 
როგორ გამოგყოლია?.. 
 
 
 
 
 
 
 
 
 
 
 
 



 
 
ვახტანგ გორგანელი 
(1921-1996) 
 
 
 
ნიკორწმინდის ცაცხვი 
 
უხილავ ფრთებით სიმაღლეს ელტვის, 
სვეტივით დგას და შვიდფერად ბრწყინავს. 
ამ ცაცხვს სწვევია მუზების ღმერთი, 
ახლა მთაწმინდის მკერდზე რომ სძინავს. 
ტოტებზე ცისკარს გაუბამს ლარი, 
თვალს არ აშორებს ლაჟვარდი სუფთა. 
ჩამოუქროლებს შაორის ქარი 
და მესმის დიდი აკაკის სუნთქვა. 
ვთხოვ, ნიკორწმინდის ჩუქურთმის მუზებს, 
დაუდონ ზღვარი დიდი ხნის ლოდინს. 
ანგელოზებმა დამამყნონ გულზე 
ამ ცაცხვის ერთი პატარა ტოტი. 
 
 
 
 
 
 
 
 
 
 
 
 
 
 
 
 



 
 
მარი აბრამიშვილი 
(1922-2008) 
 
 
 
 
* * * 
არ კვდება _ 
გულში რაც ჩამიმარხავს, 
გულმა სხვაგვარი შენახვა იცის, _ 
როგორიც ბეთანიას მინახავს, 
ისეთივეა თამარი ყინწვისს. 
ის ანგელოზიც 
ცოცხალს მიაგავს, 
ცისფერი ალით იწვის და იწვის, _ 
როგორიც ვარძიაში მინახავს, 
ისეთივეა თამარი ყინწვისს. 
 
 
 
* * * 
როგორც სასჯელი, 
როგორც ბრალდება, 
დღეებს დღეების მისდევს კრებული, 
ჩამავალი მზის სისხლში ბრმავდება 
თვალი _ დასავლეთს მიშტერებული. 
მაღლიდან მესმის მწუხრით შემოსილს 
ჩემი სახელის ჩუმი ძახილი, 
ჩემი მფარველი და ანგელოზი 
იესოს დედის მიხმობს სახელით. 
 
 
 
 
 
 
 



 
 
 
 
 
 
ანა კალანდაძე 
(1924-2008) 
 
 
 
გარეჯის უდაბნოში 
 
და განფენილა მხურვალე მიწა 
და განფენილან მხურვალე ცანი. 
კლდეს შეფარვიან ანგელოსები: 
ამ ხვატისაგან დაეწვით ფრთანი. 
დგანან მაშვრალნი წყლის საგუბართან, _ 
ალბათ დავითი და ლუკიანე. 
 
 
 
* * * 
გულს ჩასახული მყვა ანგელოსი 
და სხივთა თოვით ვიყავ მდიდარი... 
მოვდექ შენს კარებს წყალობისათვის _ 
მთოვოს ადგილმან შენმან წმიდამან, 
ო, სასოებავ! 
 
 
 
 
 
 
 
 
 
 



 
 
 
 
 
სილოვან ნარიმანიძე 
(1925-2007) 
 
 
 
* * * 
წმინდა ანგელოზნო, მოსილნო დიდებით, 
თქვენი გაღიმება, როგორ მიხარია, – 
მჯერა, არ გამწირავთ, როცა გაკვირდებით, 
თქვენი მიმოფრენა აპრილის ქარია... 
იქ სადაც გაზაფხულს ჩაუბავს ფერხული, 
გიჟმაჟი მდინარის ხმაურობს არია, 
ო, სულო, შენ მაინც, დღეს რაღას მემდური, 
ნუთუ დღეს სიცოცხლის მწარე სიზმარია? 
ვხედავ, ტოროლებმაც დათმეს ღამე სრული, 
სანთელიც ჩაიწვა – სულის ლამპარია, 
ღმერთო შეიცოდე, შენით წამებული, 
მოკვდავთა იმედი, შენ ერთს გაბარია!...  
 
 
 
 
 
 
 
 
 
 
 
 
 
 



 
 
 
 
 
 
 
ფრიდონ ხალვაში  
(1925-2010) 
 
 
 
კაპადოკიური ხილვანი 
 
მე და ჯემალ აჯიაშვილმა ერთად მოვინახულეთ კაპადოკია 
 
კაპადოკია არ ჰგავს ლეგენდას, 
გაქვავებულა დრო საოცარი, 
წმინდა მღვიმეში მინდა შეხედვა, 
გაჩურჩულება ძველ სალოცავთან. 
 
ალბათ ანგელოზს უნდა ეცქირა 
ისეთი ჩანდა კაპადოკია, 
ჩამოიხარა ნისლი ზეციდან 
კლდეთა შუბლების ასალოკავად. 
 
გვითხრა: მძაფრ დროში აქ რომ მოხვედით, 
ჩემი დიდება თუმცა დაცლილა, 
აგივსებთ სულს და გულს სამოთხეთი, 
რადგან ივერთა მხარის კაცნი ხართ. 
 
კლდეში გუმბათებს ანთებს გალობა, 
მზე სანთელივით ქედებს ადნება, 
მალე ჯვრით ხელში ნინო გამოვა, 
საქართველოსკენ გზას დაადგება. 
 
 
 



 
 
 
 
 
 
ნაზი კილასონია 
(1926-1993) 
 
 
 
ორი ლექსი მამას 
 
1 
ერთგულებაში მუდამ ნაღდები _ 
ალაყაფებში ყეფდნენ ძაღლები. 
შენ, მაშინ, ბავშვი ზურგით მიგყავდი 
და არც ვიცოდი, როგორ მიყვარდი. 
ახლა დავბერდი, ახლა დიდი ვარ, 
მონანიების ცრემლით მივდივარ. 
როცა ხელახლა გარდავიქმნებით, 
მაშინ მე უფრო კარგი ვიქნები... 
...ასეთი არის გამოცდილება, 
რომ უნდა გვიან გვიგრძნონ შვილებმა... 
 
2 
მე დავიჩოქე, ვაკოცე ზეწარს, 
მიწით გატეხილ ტანზე რომ გეცვა, 
ზევით კი, ზევით, _ ერთურთს მოსწრებით 
შუბლზე გკოცნიდნენ ანგელოსები. 
 
 
 
 
 
 
 



 
 
შოთა ნიშნიანიძე 
(1929-1999) 
 
 
 
ლეგენდა  
 
გალაკტიონს 
 
თქვეს ერთხელ სამთა ანგელოსთა: _ როგორ დავბადოთ  
კაცი ყველაზე ბედნიერი და უბედურიც,  
რა დავაწყევლოთ ან ისეთი რა დავანათლოთ,  
ათასჯერ ბედის თქვას მადლობაც და საყვედურიც? 
 
პირველად თეთრმა ანგელოსმა წარსდგა ნაბიჯი:  
დავბადოთ კაცი მდიდარიო, მაგრამ მახინჯი. 
 
წითელმა: ის სჯობს, ყრმა ოცნებებს ნუღარ მიეცეს,  
ულამაზესი იყოს, მაგრამ უღარიბესიც. 
 
ბოლოს კი შავი ანგელოსი წამოიმართა  
და შავი სიტყვა განუცხადა ცათა ბინადართ: 
 
სასჯელი გინდათ? მაშინ დიდი კაცი დავბადოთ,  
სახელ-დიდებით შესწვდებოდეს ცათა კაბადონს.  
ოღონდ დავბადოთ სულთა მედროშე,  
უთუოდ მგოსნად  
და უთუოდ _  
საქართველოში...  
იმ ღამეს ჭყვიშთან ვერ დიოდა წყნარად რიონი,  
სწორედ იმ ღამით დაიბადა გალაკტიონი. 
 
 
 
* * * 
მე ვარ მისანი ხარი წიქარა,  
შენი დვრიტა ვარ მამულ-დედულო,  



ზღაპრიდან მისთვის გამოვიპარე,  
რომ გემსახურო და გიერთგულო.  
 
შენი უღელი მემჩატოს აგრემც,  
ქედზე რომ მადგას განაჩენივით.  
არ მომიღერო გეთაყვა სახრე,  
სიყვარულისთვის ვარ გაჩენილი.  
 
და თუ გქონია რამე ტკივილი  
ან რამე სენი ზნეკეთილიანს, _  
ამილოკია ქვამარილივით  
და ხარის ცრემლით დამიტირია.  
 
რამდენჯერ ვმდგარვარ სამოთხის კართან  
ქედგახეხილი, გადატყაული...  
ღმერთთან საუბრის და ნიჭის გარდა  
არაფერი მაქვს დანაშაული.  
 
და როცა მიწას მივებარები,  
ნაჯაფარი და ტანდაკორძილი, _  
შენზე დამრჩება ისევ თვალები  
ანგელოსების ამოკოცნილი. 
 
 
 
 
 
 
 
 
 
 
 
 
 
 
 
 



 
მორის ფოცხიშვილი 
(1930-1993) 
 
 
 
წუხს ანგელოსი 
 
წუხს ანგელოსი, როგორც დმანისი, 
წუხს და ცა შიშველ მუხლებს უფარავს, 
რაც მე არ ვიცი, 
რაც შენ არ იცი, 
იცის, ო, იცის, 
იცის უფალმა! 
 
ნეტამც ამ მთების 
მთებთან გამრითმავს, 
მზე ყურს გიბრწყინებს 
მთვარის კუმპალით, _ 
რაც მე არ მითქვამს, 
რაც შენ არ გითქვამს, 
იტყვის, ო, იტყვის, 
იტყვის უფალი. 
 
 
 
ბავშვი, რომელიც ანგელოსებს 
ხედავდა ცაში 
 
ბავშვი ხატავდა იმას, რასაც ხედავდა ცაში, 
იმას ხატავდა, რასაც სხვა ვერ ხატავდა მაშინ. 
იმას ამბობდა, რასაც სხვა ვერ იტყოდა, რადგან 
ბავშვი ხატავდა იმას, რასაც ხედავდა ცაში. 
 
არ დაუჯერეს. დაუყარეს ჭორები ხალხში, 
გიჟად ჩათვალეს. გაუყარეს ნემსები მკლავში. 
გიჟის პერანგი გადააცვეს, ჩაჰკეტეს სახლში, 
ვაი, რა აღარ ჩააწვეთეს უცოდველს თვალში... 
 



არადა, ღმერთო, ყოვლისმხილველო, 
იმას ხატავდა, რასაც მართლა ხედავდა ბავშვი. 
 
 
 
ზურაბ კუხიანიძე 
(1930-2003) 
 
 
 
ვედრება ძილის წინ 
 
დიდება შენდა, 
მაღალო ღმერთო, 
მშვიდობის ძილი მომმადლე ესე: 
თავსასთუმალთან სანთელი მენთოს 
და განმარიდე ამღვრეულ ლექსებს. 
დღისით ვეწვალე, შავი და თეთრი 
ძარღვით ვლამობდი ტკივილის კემსვას 
და ყოველივე შემინდევ, გვედრი, 
თუ რამ შევცოდე დღევანდელ დღესა. 
უფალო, ღირს მყავ მშვიდობის ძილი, 
მეყო ზედიზედ ღამეთა თევა. 
თან გამახსენე დღეები ტკბილი, 
სანამ ნირვანის მღვიმეში შევალ. 
ზეცის მანანა მასხურე პეშვით, 
ფრთები შეასხი ღამეულ სურვილს 
და ზეთისხილის ხეების ტევრში 
მომათქმევინე დაღლილი სული. 
მოლაღურივით მაფრინე ცაში 
და განმარიდე ლასტსა და მახეს, 
გადამავიწყე წარმავალ ტაშით 
აცეტებული მრავალი სახე. 
ანგელოზები, სათნო და წმინდა, 
გარდმომივლინე მფარველად ჩემდა 
და დამასიზმრე, მზირალი ციდან, 
ფერგაცრეცილი საბრალო დედა. 
გადამავიწყე ობლობა ჩემი 
წამებით როგორ ვრანდე და ვლესე... 
და ღამით მაინც თუ წამსკდა ცრემლი, 



კაკილასავით შემაბი ყელზე. 
ამიბიბინე ოცნების ყანა, 
ნუ გამაგონებ ქარების ქვითინს; 
ძილს ნუ შემიკრთობ, წამწამზე, სანამ 
არ დამაჯდება მზის ოქროს ჩიტი. 
თვალებს ამიხელს სიკეთის მაცნე, 
ჟრუანტელს მომგვრის გალობის ეშხით, 
აკენკავს ჩემი სიზმრების მარცვლებს 
და საქართველო შემოვა ჩემში. 
მისი დიდების გარეშე სხვა გზა 
არ არს, 
იგი ქმნის ცხოვრების ამინდს. 
მის უკვდავებას 
ჰქონოდეს საგზლად 
მბრძანებელ დროის ყოველი წამი. 
გვედრი, მის მიწას კალთით ფარავდე, 
მის მკერდს ამქვეყნად ვერვინ ისრავდეს, 
კურთხეულ იყოს აწ და მარადის 
და უკუნითი უკუნისამდე. 
დიდება შენდა, მაღალო ღმერთო, 
სანამ ცოცხალ ვარ _ ლხინში და ჭირში. 
თავსასთუმალთან სანთელი მენთოს 
და საქართველოს ვხედავდე ძილშიც. 
 
 
 
 
 
 
 
 
 
 
 
 
 
 
 



 
ანზორ სალუქვაძე 
(1931-2001) 
 
 
 
* * * 
მზე ჩადის და ღრუბლის 
არე მოსავს 
გარს, 
ცის კიდეზე უფლის 
ანგელოსი 
დგას! 
ნეტარ, 
ნეტარ, 
ნეტარ, 
გვიან დაღამდეს... 
ნეტავ, 
ნეტავ, 
ნეტავ, 
დაგვინახავდეს! 
 
 
 
 
 
 
 
 
 
 
 
 
 
 
 
 
 



 
 
 
 
 
ოთარ შალამბერიძე 
(1932-2012) 
 
 
 
წყალს სვამდა ჩიტი 
 
“დიდი ამბავი”, _ 
იტყვის ვიღაც, _ 
წყალს სვამდა ჩიტი. 
მაგრამ ის წამი 
მართლა გახლდათ ამბავი დიდი. 
 
აუზი იყო ხავსიანი, 
ქანდაკი _ სადა, 
წყალს სვამდა ჩიტი... 
ანგელოსის პეშვიდან სვამდა... 
 
კიდევ რამდენი დრო გვჭირდება, 
რამდენი ხანი, 
რომ იმ ჩიტუნამ 
ჩვენის ხელით დალიოს წყალი?! 
 
 
 
 
 
 
 
 
 
 



 
 
 
 
თამარ ერისთავი 
(1932-2014) 
 

 
 
ველზე ია ამოსულა 
 
ველზე ია ამოსულა 
ცის ლაჟვარდის თვალებით, 
ცის ლაჟვარდი ცის ფერია, 
ვერსად დაემალები. 
ანგელოზი გვირგვინს იდგამს 
ზეცის იაგუნდებით, 
აქ მიწაზე რომ ჩამოხვალთ 
ცაში არ დაბრუნდებით?! 
ღმერთთან ამბავს რომ წაიღებთ 
ცოდვილ გზათა მრუდებით... 
აქ, მიწაზე რომ ჩამოხვალთ 
ცაში არ დაბრუნდებით?! 
 
 
 
 
 
 
 
 
 
 
 
 
 
 



 
 
ჯანო ჯანელიძე 
(1933-2009) 
 
 
 
ყინწვისის ანგელოსები 
 
პასუხად ა.შ-ს. 
 
მე ვამბობ, ტრფობა არის გამოცდა, 
შენ ამბობ, მხოლოდ გულის მანკია, 
თუკი ასეა, ასე საოცრად 
შენი ღიმილი რატომ მაკლია?! 
 
განა შენ ერთი, 
განა შენ ერთი, 
მთელი ქვეყანაც ვერ დამაჯერებს, 
უსიყვარულოდ ცრემლობდეს ცრემლი, 
ცრემლი, ღაწვზე რომ ციმციმებს ჯერაც. 
 
უსიყვარულოდ არ არის დარდი, 
უსიყვარულოდ არ არის სევდა, 
დარდი, რომელსაც ასე ვუყვარდი, 
სევდა, რომელიც კვალდაკვალ მდევდა. 
 
შენ ამბობ, ჟამი არის ავაზა, 
არცა ნაკლები და არცა მეტი, 
თუკი ასეა, ასე ლამაზად 
ვის აუზიდავს ცად ალავერდი?!. 
 
შენ კვლავ იჩემებ ისე, ვით წუხელ, 
რომ სულ ერთია, გძულდეს, გიყვარდეს, 
თუკი ასეა, მაშ მიპასუხე, 
რა სევდა მოსავთ კრწანისის ვარდებს?!. 
 
ამბობ, ყოველი წარსულს თან გაჰყვა, 
რომ ამაოა ქვეყნად ყოველი, 
თუკი ასეა, ასე ამაყად 



ვის აღუმართავს სვეტიცხოველი?!. 
 
მე შენ მარწმუნებ მუდამ, მარადჟამს, 
სიკვდილით წყდება გზები ძიების, 
თუკი ასეა, მამის საფლავთან 
რატომ ჰყვავიან აკაციები?!. 
 
თუკი ასეა და ასე გჯერა, 
მაშ, რა აზრი აქვს სიტყვას მგოსნების 
და რად ტირიან ასე გულწრფელად 
ყინწვისის ლურჯი ანგელოსები?!. 
 
მე ვამბობ, ტრფობა არის გამოცდა, 
შენ ამბობ, ტრფობა გულის მანკია, 
თუკი ასეა, ასე საოცრად 
შენი ღიმილი რატომ მაკლია?!. 
 
 
 
 
 
 
 
 
 
 
 
 
 
 
 
 
 
 
 
 
 



 
ზაურ ბოლქვაძე 
(1933-2010) 
 
 
 
სიზმარი 
 
სიელვარეში მარადზღაპრულ, 
საოცარ ფერთა, 
სად სანთლებს შუქი აკლდებოდათ, 
მთლად ჩამოღვენთილთ, 
მე და სიკვდილი _ ბრალმდებელი, 
შევედით ერთად, 
ანგელოსების შუა მჯდომი 
დაგვიხვდა ღმერთი. 
სიმშვიდემ მისმა, უსიცოცხლომ, 
შემაკრთო ძლიერ... 
საუკუნენი აცვივოდა 
ფიფქებად თეთრად... 
ანგელოსებმა თვალნი აპყრეს 
მის მეფურ იერს; 
_ შენი ცხოვრება მოჰყევიო! _  
მიბრძანა ღმერთმა. 
...მე დავამთავრე... ვთქვი სათქმელი, 
რაც უნდა მეთქვა 
და დავაშტერდი იმქვეყნიურ  
ბრწყინვალე ფერებს... 
შეუცნობელი გაოცებით  
შემხედა ღმერთმა: 
_ სულ ეს იყოო შენი ყოფნა?! _ 
მკითხა და მერე _ 
ანგელოსებთან ისაუბრა  
დიდხანს, ფარულად, 
ღვთიურ სახეზე მრისხანება  
დაეტყო დიდი, 
ჩემი მოყვანა ჩაუთვალა 
დანაშაულად, 
_ ისევ სიცოცხლეს დაუბრუნე! _ 
უბრძანა სიკვდილს. 



 
 
ტაგუ მებურიშვილი 
(1934-2007) 
 
 
 
ვედრება 
 
სასოდ კუნაპეტ ღამეში, სიტყვაო ენთე, 
როგორც არილი _ შემოჭრილი კარის ღიობით... 
აუკვდავებდა ამბროსია ოლიმპოს ღმერთებს 
და ჩვენს ცრემლებსა და თანაგრძნობას _ ტანჯვა იობის. 
 
ვარ ორი ღმერთის: დემიურგის და სიტყვის ღმერთის 
მსახური. ვხარობ უფლის ღვთიურ თვალში ყურებით. 
და ჩემს ბილიკზე, _ ბედისწერავ, გმუდარებ, გვედრი, _ 
არ მომიშალო ანგელოსთა ნაფეხურები. 
 
 
 
 
 
 
 
 
 
 
 
 
 
 
 
 
 
 
 



 
 
 
 
თემო ჯაფარიძე 
(1937-2012)  
  
 
 
* * *  
ანგელოსები ტოვებენ ლექსებს, 
მათ ნაცვლად რჩება ადამიანი, 
ვინაც არ იცის რას რატომ ეძებს 
და იმედი აქვს არაფრიანი. 
 
ანგელოსები ტოვებენ ლექსებს, 
მიწყდა მსუბუქი ფრთების შრიალი. 
და მიტოვებულ სტრიქონთა გზებზე 
მიდის მწუხარე ადამიანი. 
 
 
 
 
 
 
 
 
 
 
 
 
 
 
 
 
 



 
მამუკა წიკლაური 
(1938-2013) 
 
 
 
მიდის, გვშორდება... 
 
ცაში ავიდნენ კოსმონავტები, 
მთვარეზეც შედგნენ და გაიარ-გამოიარეს... 
როცა დაბრუნდნენ, თქვეს – უფალი არ გვინახავსო, 
არც მის ნაკვალევს წავწყდომივართო... 
ალბათ, ღმერთი და ანგელოზთა მთელი კრებული, 
ეს კოსმოსური ხომალდები რომ დაინახეს – 
უფრო მაღალ და მიუწვდომელ ცაში ასახლდნენ, 
უფრო უდაბურ ვარსკვლავებზე დაიდეს ბინა. 
ადამიანი იქაც თუ ავა, 
მაშინ ღმერთი და მთელი მისი ანგელოზები 
უფრო მიუვალ ვარსკვლავებზე ამაღლდებიან. 
რა მოასვენებს ადამიანს?! _ 
მაღლა და მაღლა მიიწევს იგი 
და, როგორც ვხედავთ, განუწყვეტელ თანდათანობით 
გვშორდება ღმერთი... 
 
 
 
 
 
 
 
 
 
 
 
 
 
 



 
 
 
 
 
მერაბ კოსტავა 
(1939-1989) 
 
 
 
* * * 
მჭვირვალ ეთერში ალეულო ტანო ოსტატის, 
ჩვილ გუგებიდან აელვარდი ვით უკვდავება, 
შენი ლოცვები სერობაა ანგელოსთათვის, 
შენი ცრემლები ოცნებების ათავთავება. 
უკვდავი სული შენი, მზის არილი და ათინათი, 
ფერმკრთალ ღაწვებზე არეკლილი ცეცხლის ღვთაება... 
ჰოი, აღდგომავ და ტრაპეზო ანგელოსთათვის, 
იარებიდან მომსკდარ სისხლის გწვავს მოზღვავება. 
 
 
 
 
 
 
 
 
 
 
 
 
 
 
 
 
 
 



 
ზვიად გამსახურდია  
(1939-1993) 
  
 
 
აღდგომა 
 
საფლავი თორმეტი ადლი, 
სუდარა _ თავთან კრული, 
გწყალობდეთ აღდგომის მადლი, 
ანგელოსი მხიარული. 
 
“თქვენ რომ მეუფე დაფლეთ, 
აღსდგა, აქ არ განისვენებს, 
დღეიდან ბნელს ნათელი დაფლეთს 
განჰკურნავს ცოდვილთ სენებს.” 
 
უფალი ჯოჯოხეთს შთაჰხდა, 
იხსნა სულნი მართალთა, 
ანგელოსნი დარჩნენ სახტად 
ცა დასთმეს ფერგამკრთალთა, 
 
და გარდამოხდნენ ქვეყნად, 
რათა შეეგებონ მწეს, 
ადამს, მეუფის სეხნას, 
სასუფევლის მზეს. 
 
რა შვებაა, რა ზარია, 
აღსდგა ღმერთი სულმნათი, 
დედამიწა ტაძარია, 
ზეცა _ მისი გუმბათი. 
 
რა ზამთარი იდგა ქვეყნად, 
ან რა სიმწრის გოდება, 
აწ კი ზეცა გარდაგვეხსნა, 
ედემი გველოდება. 
 
ზეიმით და ზარით მოდის 
წელიწადი წლეული, 



აღარ გვმართებს გლოვა ლოდის, 
წარწყმდა გველი წყეული. 
 
შვება სუფევს კიდით კიდე, 
ქვესკნელით ცის თაღამდი, 
მზემ დახია ბნელის რიდე, 
ისმის ლოცვა-ღაღადი. 
 
რა შვებაა, რა ზარია, 
აღსდგა ღმერთი სულმნათი, 
დედამიწა ტაძარია, 
ზეცა _ მისი გუმბათი. 
 
ჩონჩხი რომ გზარავდათ ყველას, 
და ცელი გაბასრული, 
დაემხო, განქარდა წყევლა, 
ვარსკვლავეთს აღზევდა სული. 
 
ოსანა ისმის დასთა 
დიადობს სხივთა ფენა 
მას ქერუბიმთა დასტა 
შეეგებება ზენა. 
 
დასცა ქაოსი მძვინვარე, 
დახსნა სიკვდილის მხარე, 
აღსდგა სიკვდილში მღვიძარე, 
ცის შეუმუსვრელი სახე, 
 
სად ჯვარი მისი გებულა, 
აღყვავებულა სხვა ხე, 
ედემად დავანებულა 
ანგელოსთ მეინახე! 
 
დაივიწყეს აჩრდილთ მოთქმა 
და სიკვდილის ჭალაკი, 
განახლებულ კაცთა მოდგმას 
ერგო საღვთო ქალაქი. 
 
ვის წყალობა ზეცის თან სდევს 
მსხვერპლის არდარიდებით, 



ის აღდგომის შარავანდედს 
შეიმოსავს დიდებით! 
 
რა შვებაა, რა ზარია, 
აღსდგა ღმერთი სულმნათი, 
დედამიწა ტაძარია, 
ზეცა _ მისი გუმბათი. 
 
 
 
თედო ბექიშვილი 
(1941-1993) 
 
 
 
* * * 
“ადამიანი - ფიქრია” 
ყარამან კიკვიძე 
 
ადამიანი ფიქრია მხოლოდ, 
მაგრამ, როცა ფიქრებს გავურბით, 
ვინა ვართ მაშინ? 
 
ადამიანი ზრახვაა მხოლოდ, 
მაგრამ, როცა სურვილი ჭკნება, 
ვინა ვართ მაშინ? 
 
ადამიანი სწრაფვაა მხოლოდ, 
მაგრამ, როცა მიზანი ქრება,  
ვინა ვართ მაშინ? 
 
მაშინ ჩვენ გვტოვებს 
ანგელოსი 
და სავალალო 
ამბავი მიაქვს ღმერთებთან, ცაში... 
  
 
 
 



 
 
ცირა ყურაშვილი 
 
 
 
მიქაელ მთავარანგელოზის სადიდებელი 
   
მიქაელო, ჩემო მცველო, ძალო ჩემო, ჩემს  
წისქვილის მბრუნავ ქვაზე აჩქეფილო  
წყალვარდნილო,  ტკბილი უფლის მხედართთავო,  
ელვავ, მეხო _ ბელიარის კეკეჩ თავში, _   
სიყვარულით გიწერ და გიძღვნი ამ მცირე სადიდებელს  
  
ღმერთთა შენთა მკუთვნელი ვარ, მკუთვნელი ვარ ერთი ღმერთის 
და ღვთისმშობლის, ვინც მეძახის: ,,ჰეი, მხნობდ და განძლიერდი“! 
ორ ფრთას მაძლევთ, _ ერთიც ფრინდი, სულად ვიქცე, ვიჰაერო 
და გადიდებ, შენ გადიდებ, შენ გადიდებ მიქაელო! 
თუ ის სისხლი ვაუბრალო, არ ვაუფლო, ვიკაენო, 
მუცელამოროხვილ მიწას ვერც ამოვცდე მიქაელო; 
მებაღე და მეწალკოტე თუ მელოდა და მიჯავრა, 
არ განმეხსნას _ დაბეჭდულა, რაიც დასასრულის ჟამთა. 
ყველა ჩემი თვალნახული გაარიდე _ კაინ იყოს, 
არც ქარისგან შემირისხო და წყლისაგან გამირიყო. 
არა ცეცხლი, არა ტყვია, არც სამსალა მიაკარო 
ტკბილი  უფლის ბარათო და ტალანების ნიავქარო. 
არ ვარ მისი საბრუნავი, ნურც ის _ ჩემდა კვირისტავად, 
უფლის კორდზე გავითიბო _ მე, ყვავილი ჩიტითავა. 
ვერ ვიქნები მისი ნასთიც, ვერც სართავზე მიმისართავს, 
შთამოქუევდეს საყდრისაგან მეფობისა მისისათა. 
ვერ ჩამომხსნის როგორც ჩინჩხვარს, ვერც ძველ ჩელტად გადამჩელტავს, 
შენ აღმადგენ მუხლთა ზედა, კუალთა ზედა, ფერხთა ჩემთა. 
ღმერთთა შენთა მკუთვნელი ვარ, აღვსდექ თაყვანისსაცემად, 
ეს სიტყვები და ლოცვები მიქაელო, არ დაცხრება, 
მეწალკოტე უფლისადმი ჩვენთა სიცოცხლის მთხოელო 
შენ გადიდებ, შენ გადიდებ, შენ გადიდებ მიქაელო! 
 
 
 



 
 
თინათინ მღვდლიაშვილი 
 
 
 
წმიდა გრიგოლ ღვთისმეტყველის (+390) 
 
ე პ ი ტ ა ფ ი ა 
 
“აი, მე, მსუნთქავი გვამი... აი, მე, დამარცხებული და, იმავ დროს (სასწაული არაა 
განა?) გვირგვინდადგმული, საყდრისა და ცარიელი ბრწყინვალების ნაცვლად 
ღვთისა და ღვთიური მეგობრების მომხვეჭელი!.. ეს დიდებაც ჩამომართვით, 
ყოყლოჩინობით რომ საყდრიდან გადამაყენეთ!.. რას გავაკეთებ? დავდგები 
ანგელოსებთან.” 
წმიდა გრიგოლ ღვთისმეტყველი 
 
ქრისტევ, შენ უწყი, ვით მგვემეს, რა ცოდვა-ბრალი მაგემეს, 
წმიდა სამების დამცველი საყდრიდან გადამაყენეს. 
უწყი, თუ როგორ დამეცნენ, ვით ეგვიპტური ღრუბლები,* 
მგლები, ხარბნი და საშიშნი, ცხვრის ტყავში გახვეულები. 
ან რა უღირსად მასმევდნენ ღვარძლში ნაზავებ დარიშხანს, 
ხან უმეცრებას ვებრძოდი, ხან უღმერთოთა ქარიშხალს. 
თუმც, მუხა ვიყავ უბრალო, თუმც არაერთგზის ამჩეხეს, 
რა შემარყევდა, უფალო, შენი წყალობის მომხვეჭელს. 
განა წალეკავს ღვარცოფი კლდეს, ვარსკვლავეთში აღმართულს, 
ან დედამიწას, ღვთის სისხლის ნაკადულებით დაღარულს?.. 
მეც, ქრისტევ, ცრემლით ვიბანდი საწუთროსეულ ჭრილობას, 
სოფლად უდაბნოს ვეძებდი და ნოეს ახალ კიდობანს. 
 
გულში დავიდგი კარავი**, მოვიმოწაფე მოსესთან, 
ავმაღლდი სასუფეველში, დავდექი ანგელოსებთან. 
 
 
*ეგვიპტური ღრუბელი _ “მოწმენდილი ცა წყვდიადით დაიფარა. თავზე დამადგა 
შორს მოგროვილი ბოროტება _ ეგვიპტური ღრუბელი” (წმ.გრიგოლ 
ღვთისმეტყველი). 
**გულში დავიდგი კარავი _ იგულისხმება კარავი, რომელიც ღმერთის ბრძანებით 
აღმართა მოსემ. 



 
კამანის წმიდა იოანე 
ოქროპირის სახელობის ტაძრის  
წინამძღვრის, მოწამეობრივად  
აღსრულებული მღვდელ-მონაზვნის, 
ანდრიას (ყურაშვილი) 
 
ე პ ი ტ ა ფ ი ა 
 
ღვთის სადიდებლად დავაგდე 
ამაო წუთისოფელი, 
ყოვლადმოწყალეს მივანდე 
წუთი და წამი ყოველი; 
მარტვილობაში ვილხინე, 
უარვჰყავ ჭრელი კაბანი, 
ივერიისთვის ვეწამე, 
მოვიკამარე კამანი; 
მიწიდან ზეცად ავმაღლდი, 
მარწიეს ღრუბლის ქულებმა, 
ბერის სიმდაბლით მოვიგე 
იესოს მართლმსაჯულება; 
ცხრა დასი ამკობს ვარსკვლავეთს, 
სრულქმნილნი, სრულფასოვნები, 
ტახტზე ზის თავად უფალი, 
გალობენ ანგელოზები; 
დგას პირველქმნილი ნათელი, 
სადაც მართალნი არიან, 
დედამიწაზე ბნელა და 
სასუფეველში დარია; 
ჰყვავიან ოქროსღილები, 
ზედ ჩემი სისხლი ატყვია... 
იქვე გუმისთა მოღელავს, 
გარს ლურჯი მთები არტყია. 
 
2006 წელი, ენკენისთვის 27 
ჯვართამაღლება 
ცხუმის (სოხუმის) დაცემის დღე 
 
 



 
მარიამობა ვაზისუბანში 
 
ვაზისუბნის სინაზეში 
ვაზის ცრემლი იძირება... 
გვამცნობს მთავარანგელოზი 
ღვთისმშობელის მიძინებას. 
იმზირება ციდან მთვარე, 
მთვარე თვალებნამიანი 
და იწყნარებს წუთისოფელს 
ღვთისმშობელი მარიამი. 
და გალობენ ანგელოზნი, 
და სრულდება უფლის ნება, 
გვიხაროდენ! გვიხაროდენ! 
მარიამის ამაღლება! 
და იშლება საღვთო სუფრა, 
საზეიმოდ დაქარგული, 
და ბრწყინავენ მთვარის შუქზე 
წარაფი და დედას პური. 
და მღერიან კახელები, 
და ლოცავენ მზეს და წყაროს, 
და ებრძვიან გახელებით 
ამა სოფელს უმოწყალოს! 
და მღერიან კახელები, 
და ლეწავენ ძირძველ სახადს!.. 
ნიშნს უგებენ კახელები 
შაჰ-აბასს და აღა-მაჰმადს!.. 
და გალობენ კახელები, 
უგალობენ ზვარს და ზეცას, 
უგალობენ ვინც აშენა, 
ვინც თესა და ვინაც ლესა!.. 
ახსოვს, ახსოვს ვაზისუბანს 
ვაზთა კვლა და კახთა ზარი, 
მაგრამ, მაინც მიირწევა 
გაშლილ ველზე ალაზანი, 
მაგრამ, მაინც მიირხევა 
კახის ქალი შავთვალება, 
სვამენ წარაფს კახელები, 
სვამენ დინჯად, ნება-ნება... 
და ღვთის მადლით ციმციმებენ 



ანთებული კელაპტრები... 
დაგელოცოთ, კახნო, მიწა! 
დაგიმარცხოთ ღმერთმა მტრები! 
ხედავთ? ცისკრის სინაზეში 
ვაზის ცრემლი იმზირება... 
ხედავთ? ღამის საიდუმლო 
მზის სხივებში იძირება. 
და გალობენ ანგელოზნი, 
და სრულდება უფლის ნება! 
გვიხაროდენ! გვიხაროდენ! 
ღვთისმშობელის ამაღლება! 
 
 
გენო კალანდია 
 
 
* * * 
უფალო, ყოვლის მხილველო ხმელთა, 
მფარველო ქვეყნის იდუმალ ძალთა, 
ყველგან, ო, ყველგან შენს ნათელს ვხედავ _ 
ანგელოზებით სავსე გაქვს კალთა.  
 
ღვთისმეტყველების ჰანგი და თაფლი 
დედას პურივით მიყვარს და ვეტრფი, 
შეხვეული მაქვს ლოცვის ჟამს ყელი 
ცისარტყელების შვიდფერი ლენტით. 
 
 
 
 
 
რეზო ამაშუკელი 
 
 
 
ყინწვისი 
 
ისევ მოაწყდა 



სულს ბრდღვიალა 
მინდვრები ქართლის!.. 
ცაზე ღრუბელი მოღაღანე 
ღველფივით იწვის... 
 
დიდი ხნის დუმილს 
დღეს მჭვირვალე ბროლივით გავთლი, 
რომ კიდევ ერთხელ 
მოკრძალებით ვემთხვიო ყინწვისს... 
 
მომავალს დათვლილს 
ბედი მიტომ არაფრად არ თვლის, 
რომ სიყვარული 
ლანქერივით გულზე გადადის, 
როგორც გადადის ერთმანეთში 
ბაღები ქართლის 
და უნაზესი ფერი მკათათვის!.. 
 
შემომანათეს კრამიტებმა 
გამომწვარ ფერით _ 
_ გუმბათს მტრედივით შერჩენია 
წყნარი გალობა... 
ლურჯი კედელი 
გახუნებულ ფრესკებად მღერის 
თამარ-დედოფლის სინატიფეს, 
კდემას, ქალობას!.. 
 
კურთხეულ იყოს 
ფუნჯი იგი და საჭრეთელი 
ვინც განათებულ დიადემად 
ხატა კედელი! 
...დამდგარა მუხლზე 
საქართველოს ჭირთა მჭვრეტელი 
ხელაპყრობილი ლანდი 
ზაზა ფანასკერტელის... 
 
დრო არ არსებობს, 
არ არსებობს, მაგრამ სამანი 
სიკვდილ-სიცოცხლის 
ოდითგანვე გვახლავს სამოსად... 
ო, შეჭმარიტად, 



ჭეშმარიტად მოვა მავანი 
და კიდევ ახალს 
გადაფურცლავს ვეფხისტყაოსანს... 
ფაჩუნობს ბინდი, 
ჩუმად კრთება ტყე ნაწვიმარი, 
დაშრა უამურ მოგონებათ 
მრუმე თარეში... 
არარაობად მიმაჩნია 
ყველა წვრილმანი 
და მთელს სხეულში 
სიმშვიდეა უნეტარესი!.. 
 
მზე კი რიკოთით მიბრძანდება 
მეწამულ შანდლით, 
შეფაკლულ ნათლით 
დასალიერს ღრუბელი იწვის... 
ჩამუქებული ღამის ბინდით 
იძინებს ქართლი 
და ანგელოსის ცისფერ კაბას 
ვუკოცნი ყინწვისს!.. 
 
 
 
 
 
მანანა ჩიტიშვილი 
 
 
 
ნუ გეშინია 
 
ზოგჯერ თუ ნათობს,  
ზოგჯერ ჟამი მიდის ბინდებით,  
დაწყნარდი, სულო,  
რა უეცარ ელდით ღონდები...  
ნუ გეშინია,  
ზეცისაკენ რომ გაფრინდები,  
ვარსკვლავთა სარკმლებს  
გაგიღებენ ანგელოსები. 



 
ეს ყრუ სოფელი  
არ იქნება შენი მსაჯული,  
აღარ შეარხევს  
ნამალავი ცრემლი წამწამებს  
და ეს სხეული,  
ტკივილებით გამოტანჯული,  
დაამდება და  
ძველებურად ვერ გაგაწამებს. 

 
ბავშვივით კეთილს,  
გულალალს და ზოგჯერ ჟინიანს,  
შეგიწყნარებენ,  
რადგან მონა იყავ ოცნების...  
მიენდე უფლის თბილ ხელებს და  
ნუ გეშინია,  
ვარსკვლავთა სარკმლებს  
გაგიღებენ ანგელოსები.  
 
 
 
 
 
 
 
 
გამთენიისას 
 
შორს ბუბუნი გააქვთ მუხებს, 
ისმის ჩიტთა რია-რია, 
ნამი ბრწყინავს, ალბათ წუხელ 
ანგელოზებს უტირიათ. 

 
ცა რომ ღრუბლის კარავს გაშლის, 
ხევში ჩაჰფენს ნისლის ფთილებს, 
იგალობებს შავი შაშვი, 
დილას ყელში გამოივლებს. 

 
ქართლის მთები ფერხულს კრავენ, 
ათრთოლებენ ნაძვს და ღვიას 



და ჩანჩქერთა რძისფერ მკლავებს 
შავ კლდეებზე ჩამოშლიან. 

 
ჰგავს ნიავი მინდვრის მგოსანს, 
ტრფობით ბევრჯერ წვეს და დაგეს, 
ჩაეხვევა ვარდს და სოსანს, 
ბაგეს გადაიბადაგებს. 

 
კვლავ ბუბუნი გააქვთ მუხებს, 
მათრობს ჩიტთა რია-რია, 
ნამი ბრწყინავს, ბაღში წუხელ 
ანგელოზებს უტირიათ. 

 
 
 
 
ზოია ვაშაკიძე 
 
* * * 
ანგელოზო, ნუ დამტოვებ _ 
მომეც ძალა ოცნების. 
გთხოვ, მიართვა ჩემს მწყალობელს 
ჩემი ტკბილი ლოცვები... 
ბურუსიდან გამიყვანე, 
ცისკენ გზა გამინათე, 
შენი ფრთების სითბო მინდა, 
შენთა თვალთა სინათლე. 
მე უშენოდ ვეღარ გავძლებ,  
ნუღარ დამღლი ლოდინით. 
ხსნად მოგელი, შეიწყალე, 
ჩემი სული, ცოდვილი. 
ანგელოზო, ნუ დამტოვებ, 
ხანაც ერთად ვილოცოთ. 
შეავედრე, უფალს, ჩემი 
საქართველო მიცოცხლოს. 
გიხმობ, მოდი, ხსნად მოგელი, 
მე ყოველ წამს მჭირდები, 
ანგელოზო, მზის ბილიკით 
როდის მომიფრინდები? 
 



 
 
მთავარანგელოზ მიქაელს 
 
მტკიცედ დამცველო, შენ, შვილთა ჩვენთა, 
ანგელოზმთავრად გაკურთხა ღმერთმა. 
ხარ, ქრისტეს მცნებათა ქადაგი, 
სულისა უძლურისა ბადაგი, 
გვიწვდი რწმენისა მზის თაველს, 
მთავარანგელოზო, მიქაელ! 
ბოროტისაგან დამცველო, ჩვენთა, 
დიდება შენდა! 
 
 
 
 
რატი ამაღლობელი 
 
 
 
მწუხრის ანგელოსი 
 
აგვისტო მთაში. დილაა. ხარს კლავენ, 
ალბათ სამსხვერპლოდ, ასე ამბობენ. 
მინდვრები იშრობენ ნაწვიმარ ვარსკვლავებს, 
მინდვრები არტყია გარშემო ამ სოფელს. 
 
სიზმარი ცხადში რომ გამომყვა _ ვატარებ 
მთელი დღე და რასაც თვალებით გავყურებ: 
ლანდშაფტებს _ ამ სიზმარს ვუთანხმებ, ვადარებ, 
დავდივარ და სიზმრის ახდენას ვმსახურებ. 
 
ბავშვების თამაშის გულისთვის ამოდის 
ყოველი მცენარით მინდვრები ტყისპირა, 
ქსოვილმა სიზმრის და ქსოვილმა ამ მინდვრის 
მწვერვალებს გუმბათი გაუიისფერა. 
 
ხეობებისკენ მინდვრები სურნელს 
ატანენ ნიავს ტყიდან მობერილს, 



სადაც მდინარე თავისთავს უსმენს 
და ტანზე ირეკლავს ღრუბლების ობერლანდს. 
 
როდესაც ბგერა, სურნელი, ფერი 
გარედან გერწყმის და საღამოა, 
გამოყოლილი სიზმრების მერე 
მოგონებების სკნელით ამოვა. 
 
ის, რასაც ეძებ, ან ვისაც ეძებ, 
როცა ბავშვები მინდვრებში რბიან _ 
უეცრად ჩნდება საღამოს მზეზე, 
რადგან გჯეროდა ადრე თუ გვიან. 
 
გამოჩნდებოდა, და ახლა აი, 
მწვერვალის ჩრდილში, მწვერვალის ხელა 
დაჰყურებს ბავშვებს და თეთრად გაი- 
ელვარებს. ელავს. ელვარებს. ელავს. 
 
ეს, ანგელოსია! ივსება მინდვრის 
მწიფე სურნელით და თვალთა ალეულს 
მიმართავს მზისკენ და მისკენ იძვრის, 
რომ მისწვდეს ჩამავალ მზის ანგელარიუმს. 
 
ეს, ანგელოსია! მწუხრის ანგელოსი, 
სული ჩამავალ მზისა და სინათლის, 
მინდვრებში უხვდება საღამოს შემოსვლას, 
დარაჯობს ბავშვებს და ჩვილების სინედლეს. 
 
ეს ანგელოსია და თეთრად შემოსილს 
მოსწონს თუ იცნობ და იტყვი; _ ანგელოსი! 
 
 
 
 
 
 
 
 
 



 
ანა ერისთავი 
 
 
 
* * * 
ქვემო შვირალის 
ყვითელო ანგელოზო, 
ზეციურ სარკმელის 
სულისთვის გამღებო, 
უფლის მგალობელო, 
სენისგან დამხსნელო, 
დარდის შემტყობო 
და დიდო მფარველო; 
ორსავე სოფელში 
იყავი პატრონი, 
მასმინე გალობა 
კირიელეისონი; 
როცა გაეყრება 
სული და ხორცი, 
შემიმსუბუქე 
სავალი შორი... 
 
 
 
 
ჰიმნი გაბრიელ მთავარანგელოზის 
ეკლესიას 
 
დიდება უფალს, 
ამობრწყინდი 
ჩასულო მზეო 
განბანილი ხარ 
ვით ყრმა ემბაზში, 
ფრთით ცას შეეხე, 
სძლიე ურჩხული, 
გაუპე გული, 
სნეულთ გვიწამლე, 
ხარ ღვთის სიმაგრე 



საიდუმლოს კეთილი 
მაცნე. 
 
უჟამო ჟამმა დაგნაცრა 
და ტანჯვა გაგემა 
და სულიწმინდა 
განგერიდა, 
ჩაქრა სანთლები, 
მილეწ-მოლეწა 
ო, უგუნურებამ შენი 
ხატები, 
დიდება უფალს! 
მოგვიტევე, 
ლოცვად დავდგებით. 
 
გათენდა... 
მთებმა გადიყარა 
მრუმე ფერები, 
სულში შემოდი 
და წარხოცე 
ცრუ ბომონები, 
გულს დაემკვიდრე 
გაგვანათლე 
და გვიმსახურე. 
გააძლიერე, აამზევე 
მამული ჩემი! 
 
აქ დაივანებს 
უფლის მტრედი 
და ანგელოზნი, 
ხარ ღვთის სიმაგრე 
ფენიქსივით აღსდექ 
ფერფლიდან. 
განახლებული გაქვს 
ბებერი, უტეხი გული 
განაძლიერე 
ფუძე და ჭერი 
დიდება უფალს.  
 
დარეკეთ ზარი, 
წინაპართა ძვლები 



ჟღრიალებს, 
ანგელოზთ დასი უმღერს 
უფალს, 
ხმობს ცის გუმბათი. 
გარდმოხვედ ჩვენზედ 
ღვთიურო ძალავ, 
ღვთიურო მადლო, 
ზეთისხილის რტოთ 
გვაფენს სულზე მტრედი 
უფალის. 
 
ყველა ნატვრაზე უფრო ფაქიზო 
უსპეტაკესო, 
ამობრწყინდი მზედ, 
ღვთიურ შუქში 
ამოიზარდე, 
ყოვლის მომცველო, 
გულთამხილავო, 
სულის სალბუნო, 
მოხვედ გიწამეთ... 
კავკასის მთიდან 
გადმოსული 
დაენთო ცეცხლი, 
მარადი ცეცხლით, 
ააბრიალე წმინდა სანთლები, 
აქ დაივანებს 
სული წმინდა, 
აქ ღმერთს ყურს 
ვაპყრობთ, 
აქ გაიხსნება 
ვარსკვლავიანი ზეცის  
კარედი, 
 
შენი სამრეკლო კვლავ 
მოუხმობს 
ჭეშმარიტებას, 
გაამთლიანე, გააძლიერე 
მამული ჩემი. 
გააპე ბნელი. 
მოგვანიჭე თავისუფლება. 
და გაბრიელმა 



გადაგვაფარე 
კალთა ძლიერი. 
 
განწმინდე სული, 
გვაშორე შური, 
მტრობა, ღალატი, 
მოგვეც მშვიდობა, 
მზედ აგიზგიზდი 
მთავარანგელოზ, 
ყოვლის შემძლე ხარ, 
დიდება უფალს. 
ცხრა მთავარანგელოზი 
გვფარავდეს: 
წმინდა გალობა, სულს გვიხარებდეს, 
მიქაელი _ მტრებს 
დაგვაძლევინებს, 
რაფაელი _ სულებს 
განკურნავს. 
ურიელი _ უცოდინართ 
გონს გაგვინათებს 
ვარაქიელი _ მოგვცემს 
სიკეთეს, 
რაც აქვს ღვთაებას, 
სულის და ხორცის 
სისპეტაკეს 
და ამაღლებას. 
მთავარანგელოზ  
იეგუდიელ _ 
გასაჭირში ხელს  
გამოგვიწვდის. 
სელაფიელი _ 
ავადმყოფობას 
განდევნის ჩვენგან, 
იერომიელი _ 
განგვიღვიძებს 
ღვთისადმი რწმენას, 
უბედურების და 
თავდასხმის დროს 
ტახნილი _ 
გვიცავს, 
გაბრიელი _ მოგვცემს 



სიმაგრეს 
და გვაზიარებს 
ღვთის საიდუმლოს. 
ცხრა მთავარანგელოზი 
მოწყალედ გვიმზერს, 
ერთ მუშტად შეგვკრავს, 
განგვწმენდს ცოდვისგან, 
დიდება ღმერთო, 
ყოვლისშემძლევ, 
ბნელის გამპობო, 
ცხრა მთავარანგელოზი 
გვმფარველობს, 
გწყალობდეს მისი მადლი 
ქართველო, 
ამინ! 
 
 
 
ლია ბედოშვილი 
 
 
 
მფარველ ანგელოზს 
 
მცველო ანგელოზო, 
ნაკვესარ-ნაჯაფო, 
სინათლის ნაკვესი 
დამრჩაღა ჯავრიანს?! 
ცოდვილმა ცოდვები 
რით, როგორ ავკაფო, 
სით რა მეშველება ავზნიანს?! 
რას მეჩურჩულები 
ჩაღლილი, სხივთეთრი, 
მუხლმოყრით, ყელწევით 
რას ვედრი მარიამს, 
გზააბნეულის და უსანთლო-უფერის 
ცათშიგან წამალი რაი არს?! 
მახსოვს პიტალოზე 
ღიღილო ეული, 



დარდის შავ ჩქერალში _ 
სხივის ათინათი, 
ყორნების ყრანტალში _ 
ლექსის გოლეული, 
ბეწვზე აცდენილი 
დანა და ხიფათი... 
დაღმართზე _ ფრთები და 
სიტყვით აღმაფრენა, 
სულ შორი იმედის 
ჭრაქი და სინათლე, 
გვალვიან ხრიოკზე _ 
მინდვრების დაფენა, 
სიცრუვის ნაჭრევზე _ 
სიმართლე... 
ცისკენ გამხედვარეს 
მიწა მაწამებდა, 
წკვარამში ველოდი 
ხატსა და სამართალს, 
სიამის ციალით 
დავკარგე სამება, 
აღმართი წავიდა 
თავდაღმა...  
გული, გული იყო, 
ცოდვაც და ბალღობაც, 
გულმა დამღუპა და 
გულმა დამარჩინა, 
სისხლი დაეძებდა 
სწორფერის სალმობას, 
ღუოდა სურვილთა 
წითელი მარჯანი... 
სანთელი, საკურთხი, 
ჯვარი და ლოცვანი 
ცაგაღმა დამირჩა 
ოცნებით დადაღულს, 
ტანცხელი, ფიცხი და 
ჩემ ბედის ოჩანი 
ზამთარში ვეძებდი 
გაზაფხულს... 
როგორ მიარე და 
ფრთათა მოფარებით 
მიცავ-მიფარავდი 



უღირსს და უღონოს, 
ბნელში სხივითა და 
ჯანღში გადარებით 
ამჩატე ცხოვრების 
უღელი... 
მცველო ანგელოზო, 
ცის მკრთალო სადაფო, 
სინათლის ნაკვესი 
დამრჩაღა ჯავრიანს?! 
ცოდვილმა ცოდვები 
რით, როგორ ავკაფო, 
ცათშიგან წამალი 
რაი არს?! 
 
 
 
 
 
მალხაზ მაჭავარიანი 
 
 
 
უფლის ანგელოზს 
 
 
ჩემი გულისთვის დაიმდაბლე სპეტაკი ფრთები 
და პირჯვარწერის დროს ნათლად ვგრძნობ შენს  
მფარველობას... 
მწამს, რომ:  
არასდროს მიღალატებ და გა(ნ)მშორდები  
და ერთგულებით მომანიჭებ მუდამ მხნეობას. –  
სულის მფარველო ანგელოზო  
წმიდაო 
მცველო... 
საოცარია, ცაში ხარ და მარტოც არ მტოვებ 
ზღვა განსაცდელში, რასაც ჰქვია კვლავ საქართველო, 
კურთხეულისგან მისთვის ლოცვა გამომითხოვე!..  
 
 



 
 
ანგელოზი 
 
ჩემს ახალშობილ შვილიშვილს _ ლუკა მაჭავარიანს 
 
 
როცა ძილში იღიმები, 
ამბობენ, 
რომ ანგელოზს ხედავ... 
მეკი, 
როდესაც ფიქრით გმზერ _ 
სულ მეღიმება, ჩემო ანგელოზო! 
 
 
 
 
 
მაია დიაკონიძე 
 
 
 
ეთერივით გვეხვევა ანგელოზთა კრებული 
 
დედამიწა ტრიალებს, ლურჯ ბურუსში ეხვევა, 
ძალი, სიტყვა ღვთიური ძირს ჩამოდის ლექსებად, 
ეთერივით თანა გვდევს ანგელოზთა კრებული, 
ზრუნვით ყველა ჩვენგანზე და უხორცო სხეულით. 
ხან სიზმრებში მოდიან სიკეთეზე მლოცველნი, 
ცხოვრების გზას სახავენ, ძილშიც ჩვენთან მყოფელნი. 
ხანაც დღისით, წმინდანი, შეგვამკობენ ნათელით, 
მხარს გვიმშვენებს თითოეულს სხივთა შარავანდედი. 
ღმერთის მადლით გვფარავენ, სიყვარულით გვათბობენ, 
ბოროტისგან გამოხსნას ჩვენთა სულთა ლამობენ, 
ვაზის შტონი დაგვირგეს, უფლის სიტყვით დახუნძლეს, 
ნეტარების ძალით და ქრისტეს ჯვარით გვაკურთხეს. 
 
 
 



 
ზის ანგელოზი... 
 
ყორღანი ადგას გმირთა საფლავებს, 
ყველა ქვა, თითქოს, დედის გულია, 
ვარსკვლავთ კრებული სიჩუმეს მალავს, 
ანათებს თეთრად ღამეს, რულიანს. 
უწვერულვაშო ჭაბუკი გმინავს, 
მონატრებია ომების ქარი, 
ზის ანგელოზი და ნანას უმღერს, 
ლოცვებით ღმერთთან გახსნილა კარი. 
 
 
 
 
 
 
მამა ილია ჩიკვაიძე 
 
 
 
მეფე აღმაშენებელი 
 
თვალად მზე და ხელად მწიფე, 
კაცად კაცი, ჟამად ჟამი, 
ჭრილობებზე მზის შუქს იფენს, 
ჩქარობს გაფრენილი წამი, 
მერმე ძმა-ძმობისას იტყვის, 
უფალს შეჰღაღადებს-ამინ! 
იმის სიხარულის ნათელს 
დასდევს ვერაგობა შხამის. 
 
მაინც ვერსად წაბორძიკდეს, 
ვერსად დაეწიოს მშვილდი, 
ვინც, რომ იმის ზრახვებს მიხვდეს, 
ზეცა გაეხსნება შვიდი, 
თავზე დაადგება მცველად 
მთავარანგელოსი მშვიდი; 
 



მეფე მეფედ წოდებული, 
ყმა-ყმად, ანდა მზე-მსახურად, 
თავზე ალ-ცეცხლ-მოდებული 
ღმერთს და მამულს ემსახურა, 
 
ცას გაუღო გულის კარი, 
მიწას მისცა მხვნელ-თესველი, 
დიდგორს დაადევნა ჯარი, 
თვალიც სინანულით სველი 
 
ცად აღაპყრო, და მეუფემ 
უწყალობა მტერზე ძლევა, 
კაცად კაცმა, მეფედ მეფემ 
მიწად მიწა დაატყვევა, 
მერმე საგალობელ-ცრემლით 
ცოდვის ბინდი გააძევა... 
. . . . . . . . . . . . . . . .  
მართალი ხარ! შენს სამართალს 
კვლავ სიმართლედ აქცევ შენვე; 
ისევ ქართულ დღეებს მართავ, 
ზეცა რეკს და ზღვანი ღელვენ, 
დროშა აღმიმართე ხანძთას 
და ცხენ-რაშიც გამიგელვე. 
დავით რობაქიძე  
 
 
 
ანგელოსი 
(აკროსტიხი) 
 
ამორძალთა საუფლოში, ერის მყუდრო საცხოვრისში, 
ნებიერა ანგელოსთა რემა მოდგა, დაივანა; 
განეფინა მთად და ველად ხავერდოვან გარემოში, 
ერისშვილთა საამებლად იგალობეს იავნანა!.. 
ლიბოთბილი ქვეყნის შვილნი, სტუმარ-მასპინძლობის წესით,  
ორფეოსის მოვლინებულთ ივერთსტუმრებს თამადობდნენ, 
სულიერად აღმასვლისთვის – ქართველთ გვარშიც ჰყავდათ მწყემსი, 
ისახავდნენ პირჯვარს რწმენით, ანგელოსებს ქომაგობდნენ! 



 
ასფურცელა ვარდის ფერი ქართულ მთა-ბარს დაჰფენოდა; 
ნატიფ-ნაქსოვ-მოფარდაგულს სხივი ედგა დედულ-მამულს, 
განგებისგან ნაბოძები უხდებოდა და ჰშვენოდა, 
ერისშვლთა სამოსელიც მორგებოდა ძეს და ასულს!.. 
ლაჟვარდოვან სივრცეს ახლდა ანგელოსთა კდემამოსვა,  
ოქროცურვილ ანბანთწყება გულთამხილველს მოუხმობდა, 
ზარზეიმის იყო განცდა ვით ცარგვალზე მზის ამოსვლა! 
ივერთ-იბერთ ანგელოზებს ქართველობა მასპინძლობდა. 

 
 
 
 
მარიამ წიკლაური 
 
 
 
ჭიამაია 
 
ნინო სადღობელაშვილს 
 
მე ვარ წითელი ჭიამაია, 
ხელისგულზე რომ დაგიფრინდა. 
ისე დაბინდდა, გზას ვერ ვიგნებ. 
არც დარის რამე გამეგება, 
არც ავდარისა... 
თეთრი მთვარეც 
ანგელოსის პეშვი მგონია, 
შენ ერთმა მაინც არ დამაძალო 
მე გაფრენა ჩასული მზისკენ. 
ნუ მომატყუებ, 
რომ მაპოვნინებ დაკარგულ დედას. 
ჩემს წითელ ფრთებში ქრისტეს სისხლია. 
ასე დავეშვი მაშინაც ძელზე. 
ტიროდა დედა 
და რა ვიცოდი, 
რომ წითელ ფრთებზე შავი ხალები _ 
საფლავები _ აყვავდებოდნენ. 



წვიმდა და ქუხდა. 
როგორ მინდოდა იმ ხელისგულზე ღამის გათევა. 
სისხლის წვეთები ჩემი და-ძმა რატომ მეგონა? 
ცეცხლში ცვიოდნენ  
პაწაწინა ანგელოსები... 
იმ დღის მერე 
აღარ მინახავს აღარსად დედა. 
ვერ მაპოვნინებ... 
ნურც მესამე დღეს დამპირდები ქრისტეს აღდგომას. 
მე მისი სისხლის სამი წვეთი გამოვიყოლე. 
ფრთებით დამაქვს, 
რომ დავუბრუნო, 
ვერ კი ვპოულობ... 
ალბათ დღესაც ვერ გავიგონებ, 
როგორ ააფრენს ანგელოსის ხმა 
ჩემი ფრთების წითელ ხსოვნას 
ხელისგულიდან: 
“ჭიავ, ჭიავ, მაპოვნინე, 
მე შენ ქრისტეს გაპოვნინებ!” 
დაე, მეგონოს ეს ხელისგული ჩემი სამარე 
და ჩავიძინო აქვე, ყვავილში _ 
სიზმარმღვიძარე ღმერთის თვალებში 
სამი წვეთი სისხლის ამარა... 
ოღონდ მადროვე, 
თუნდ ერთი ღამე, 
ქრისტეს ლოდინში, 
შენს ხელისგულზე მაძინე ტკბილად 
 
 
 
* * * 
განა ერთხელ, ათჯერ, ათასჯერ. 
როცა ნისლი აიშლება ჩემი მთებიდან, 
მეც ავიშლები, რომ ერთხელ მაინც 
ამიტაცონ ანგელოზებთან, 
მაგრამ ამაოდ. 
ისე მიდიან, უკან არავის მოუხედავენ. 
  
 
 



 
 
 
მაკა გელაშვილი 
 
 
 
მფარველ ანგელოზს 
 
ჩემო მფარველო ანგელოზო, არ მიმატოვო, 
გთხოვ, დაივიწყო რაც შეგცოდე, რითაც გაჭირვე, 
ლამაზი ფრთებით დამიფარე მწუხარებისგან, 
არ განმეშორო, ჩემთან იყავ, როცა დამჭირდე. 
 
რა ცოდვილადაც არ უნდა მთვლიდე გთხოვ, მაპატიო, 
შენ ხომ ყოველთვის ხარ მნახველი უფლის სახისა, 
თუ რამ კეთილი გამაჩნია, არ დაივიწყო, 
ღირსი გამხადე ერთხელ მაინც შენი ნახვისა. 
 
 
 
 
 
 
 
 
 
 
 
 
 
 
 
 
 
 



 
ჯემალ დობორჯგინიძე 
 
 
 
საგალობლები 
 
* * * 
ლურჯად ბიბინებს ზეცის ლაჟვარდი 
ანგელოზს  ვუცქერ თვალცრემლიანი 
და სინანულში როცა ჩავარდი 
ვიგრძენ უფალი ხმამადლიანი. 
 
* * * 
ცრემლები მბანენ გაცრეცილ სახეს 
და მეღვრებიან ცოდვილს უბეში 
და ანგელოზო ძილში რომ გნახე  
ტანით მჟრჟოლვარემ ვპოვე ნუგეში. 
 
* * * 
მე ეს ცოდვები ისევ მამძიმებს 
ტკივილთა მთაზე ვდგავარ ცოდვილი 
როს ანგელოზი თვალწინ ციმციმებს 
გამარჯვების გზით მჯერა წინ ვივლი. 
 
* * *  
როგორ გავბედავ რომ ვთქვა სამიწემ 
ამ საგალობლებს თითქოსდა მე ვქმნი 
ანგელოზს მოაქვს მე მხოლოდ ვიწერ 
შემოქმედია მაღალი ღმერთი. 
 
 
 
 
 
 
 
 



 
 
ბათუ დანელია 
 
 
 
ანგელოზის საძებნად 
 
პოეზია, გულიდან ეკლების ამომღებ 
ანგელოზის საძებნად წამომყე! წამომყე! 
მანათობელს მივყვები ცის პირას ჩამავალს 
და მგონია _ მე მისი სხივების მამა ვარ! 
და მგონია _ ობლობის სიმწარეს ვეყრები... 
ჩემი გული სავსეა ობლობის ეკლებით. 
პოეზია, წავიდეთ მშველელის საპოვნად! _ 
მაპოვნინე, რაც ერთხელ წამართვა დრაკონმა! 
ნუ გამიშვებ მარტოკა, ეკლების ამომღებ 
ანგელოზის საძებნად! _ წამომყე! წამომყე! 
პოეზიავ, მე და შენ უფალმა შეგვყარა... 
არასოდეს ვინაღვლებ, რას იტყვის ქვეყანა, 
ოღონდ გული ობოლი წავართვა ნარ-ეკლებს. 
პოეზიავ, ზარები დარეკე! დარეკე! _ 
ვარსკვლავებმა გაიგონ, გაიგონ ქვეყნებმა, 
რომ ობოლ გულს დღეები შეესვნენ ეკლებად. 
და რომ ღრნიან ობოლ გულს კბილები ტკივილთა, 
და რომ აგდებს ობოლ გულს ცხოვრებაც ტივიდან, 
და რომ არ ჰყავს ობოლ გულს მცველი და მფარავი 
ქვეყანაზე შენს გარდა არავინ, არავინ! 
შენ აჟღერებ სინათლის ზარებს და კლავიშებს 
და შენც, თუკი ბნელ გზაზე მარტოკა გამიშვებ, 
მაშინ ვიტყვი, რომ დღეებს მოველი უარესს! 
მაშინ ვიტყვი, რომ ცისქვეშ ცხოვრება ცრუ არის! 
მაშინ ვიტყვი, რომ ქვეყნად არ არის მესია 
და პოეტის წამება ცხოვრების წესია!.. 
პოეზიავ, დრო ეშმამ არ უნდა აგელვოს! 
პოეზიავ, ამიტომ დავეძებ ანგელოზსს! 
პოეზიავ, გულიდან ეკლების ამომღებ 
ანგელოზის საძებნად წამომყე! წამომყე! 
 



 
 
მაია მახარაძე 
 
 
 
ანგელოსთა დასს შენთვის ელოცოს 
 
ჩემს განუმეორებელ ერსა და სამშობლოს 
 
შენ, ანგელოსთა დასის მთავარო, 
მძლეველო მტერთა, ორპირ-ორგულთა, 
მიქაელ, მინდა რომ ჩაგაბარო, 
გული და სული, ქართველ ლომგულთა... 
 
ვლოცულობ შენზე, რომ სატანის სულს, 
დემონთა ტოტებს, “ფესვი” მოუჭრა, 
რომ არ ვხედავდე ამ მთებს დანისლულს, 
თვით ანგელოსი საქართველოდან... 
 
ჩაეც მახვილი მაცდურთ, და გული 
მიეც ადამთა, სელაფიელის, 
რომ დაუამდეთ  ლოცვებით წყლული, 
შეწევნით ღვთისა და გაბრიელის... 
 
თქვენ, ანგელოსნო, მაცნევ სიბრძნეთა, 
ცხრავე დასს შეგთხოვთ სიმშვიდეს ერის, 
ყინწვისს თუ სხალთას, მყავხართ იმედად, 
დასამარცხებლად  ურჩხულის, გველის... 
 
შენ, ურიელო! ღვთაებრივ ცეცხლით 
განანათლე და ჰყავი ნათელი, 
რომ არ დახარბდნენ ოცდაათ ვერცხლით, 
ღვთისმშობლის წილხვედრ მიწას ქართველნი... 
 
და შენ! რაფაელ! უნდა განკურნო, 
სნეულებათგან სულ-ხორცი კაცთა, 
ვითარც უფალმა, უნდა აკურთხო, 
ისიც კი, ვინაც იესო გასცა... 



 
იემორიელ! შენ აღგვამაღლე 
რწმენამდე, მერე რწმენით, უფლამდე, 
ყველა ტაძარის ერთი ქვა ვარ მე, 
სულ ცოტა მრჩება გზები უფლამდე... 
 
საღვთო სიყვარულს ადამში ვნერგავ, 
ანგელოზთაგან, სულიწმინდისგან, 
სვეტიცხოვლისთვის, სასვეტე ნერგს ვრგავ, 
დასს ანგელოსთა შენთვის ვიზიდავ 
 
მამულო ჩემო, ღვთის ანგელოსო, 
ერო, უდრეკო, შეუდარებო, 
ცხრავე დასს, უფლით, შენთვის ელოცოს, 
შენ კი, ჩამოჰკარ, სხალთის ზარებო! 
 
ჩამოჰკარ ისე, რომ თვით სამყაროს, 
მიწიდან ცამდე გაიხსნას გული, 
მიწამ და ზეცამ რომ გაამყაროს, 
ერთიმეორით ღვთის სიყვარული... 
 
იეგუდიელ, მიეც კაცთაგანს 
ჭირთაგან ხსნა და გზები ტაძრისკენ, 
ტახნილ, არიდე ბრმანი თავდასხმას 
და თვალის ჩინად სულ წინ გაგვიძეხ... 
 
შენ, ვარაქიელ, ცად რომ ავიდეთ, 
გვიშუამდგომლე დასით უფალთან, 
რომ ბეწვის ხიდზე, რწმენით გავიდეთ, 
უცოდველმან და თავისუფალმან... 
 
 
 
 
 
 
 
 
 



ვანო ჩხიკვაძე 
 
 
 
მტრედი ეკლესიის გუმბათზე 
 
განაბულა და ნისკარტით სხივი 
უჭირავს, როგორც რტო ზეთისხილის. 
 
ვით ანგელოზის უმანკო ფიქრი, 
ცხოვრობს ცისა და მიწის მეზობლად. 
მისთვის უცხოა, რა ხდება შიგნით, 
გაჩირაღდნებულ სატრაპეზოსთან. 
 
რატომ ჰგავს ცრემლებს ნაღვენთი ცვილის, 
ან რაზე გალობს მოხუცი ქალი. 
და ალიკაპით აკრული პირით 
ვინ მოიყვანა ამდენი მთვრალი. 
 
რომ შველა სთხოვოს მოხატულ კედელს, 
დაღლილი ყური, დაღლილი კეფა 
გამოარიდოს მოსაწყენ ხედებს, 
ტრამვაის ხაზზე ბორბლების ყეფას. 
 
მისთვის უცხოა, რად ხდება ასე, 
რატომ უცინის თვალები კაენს... 
დაიფრთხიალებს, 
გუმბათის თავზე 
შეაჩოჩქოლებს გაყინულ ჰაერს. 
 
 
 
 
 
 
 
 
 



 
 
 
 
დეკანოზი ბენიამინ ჩიხორლიშვილი 
 
 
 
ჰე, მფარველო ანგელოზო ჩემო! 
 
ჰე, მფარველო ანგელოზო ჩემო, 
მოვედ და სულსა ჩემსა დაადექ. 
არღა განმეშორო, ნათლის მფენო, 
და ცოდვილსა მონასა _ ხსნად წაადექ. 
 
ჩასჭიდე ძლიერნი ხელნი შენნი, 
დავრდომილსა სულსა ამას ჩემსა. 
განმიქარვე ბოროტების სენი, 
დამაყენე გზასა, ნათლის მჩენსა. 
 
წმიდაო ანგელოზო, ცხოველო, 
მფარველო სულისა და ხორცთაო, 
საყდარსა უფლისასა მთხოველო, 
ნუ მიმცემ საზვერეთა, ოცთაო. 
 
შემომიდექ, რომ ვატარო სული, 
ამარიდე კაცის მზაკვარ თვალსა. 
შემაყვარე მაცხოვარი გულით, 
რომ მიღებდეს სასუფევლის კარსა. 
 
ჰე, მფარველო ანგელოზო ჩემო, 
მოვედ და სულსა ჩემსა დაადექ. 
არღა განმეშორო, ნათლის მფენო, 
და უღირსსა მონასა ხსნად წაადექ. 
 
 
 
 



 
ლელა ცუცქირიძე 
 
 
 
საალილო იავნანა 
 
არ შეგეშინდეს სიცივისა, იავნანინა, 
დადგა საღამო _ შობისპირული, 
შენი სარკმლიდან 
ანგელოსი შემოფრენილა, 
შაქარყინულად უქცევია მყიფე ყინული. 
შემცივნულია ანგელოსიც, იავნანინა 
და ფრთები უკრთის. 
ცივ სახლში ჩვილი ავად არისო, იავნანინა, 
წუხს და პირთამდე 
ალიცლიცებს გათოშილ სახლს 
შობისპირულით: 
 
მოგიყვები ქრისტეშობის ღამისასა 
და გიმღერებ საალილო ნანინასა, 
ნუ გეშინის... 
 
ცაზე ვარსკვლავია, როგორც კერამიკა 
მიწაზე თოვლია _ ფაფუკი ჩითილი, 
რომელსაც შობისთვის 
ლოცვით და გალობით, 
რგავს უფლის მებაღე _ 
მშვიდი სერაფიმი, 
და ქარიც, საშაროდ, საავდროდ მოსული 
უსტვენს ამ საღამოს სამოთხის ჩიტივით 
ბაგასთან, 
იქ, სადაც ჩვილის თეთრ სახვევებს 
აცვივა მთიების და ხომლის ნაფხვენი. 
დღეს მოდის იესო _ 
შენსავით პატარა, 
ბაგეზე უბრწყინავს სიკეთის ნამცეცი, 
ხვდებიან ბატკნები ეჟვნების ჟღარუნით, 
თოვლის აქვთ დრუნჩები, თოვლის აქვთ კრაველი... 



გზა ისე ძნელია, 
რაც უნდა გაიაროს, 
შენამდე მოვიდეს, 
ვინ იცის, რა ელის... 
გზა ისე ძნელია, 
რაც უნდა გაიარო, 
მასთან რომ მიხვიდე, 
ვინ იცის, რა გელის... 
 
არ შეგეშინდეს, იავნანინა, 
საალილოა ყველა ნანინა, 
რაც ამ საღამოს იმღერება, 
თბილია სახლი, 
ანგელოსს ფრთიდან ჩამოეწვეთა 
როგორც შემდნარი კარამელი, 
იესოს მადლი, 
გერგება წამლად 
და ყველაფერი: 
პაწია კოვზი ბლისკუნწულიან ჩაის ჭიქაში, 
ღია სარკმელში მოჭვრიტინე ლოლუები, 
მშვიდი ფშვინვით აცეკვებული ზანზალაკი საწოლის თავთან... 
იმღერიან ქრისტეშობის ღამისასა, 
იმღერიან საალილო ნანინასა. 
 
შობისპირულია და 
კეთილი იყოს შენი მოსვლა, 
იესო... 
მალე ალილოა და 
კირიე ელეისონ, 
კირიე ელეისონ, 
კირიე ელეისონ... 
 
 
 
 
 
 
 
 



ზურა ყოლბაია (იმიერი) 
 
 
 
ჩემს მფარველ ანგელოზს 
 
გზა დამილოცე, იმიერო, ღვთის ედემიდან, 
ჩემი მუზა ხარ, ამ მუზების მფარველი თვითონ, 
ყოველი სიტყვა, რითმა, ლექსი მოდის შენიდან, 
მეც ისე ვჭედავ ფიქრებს, როგორც მჭედელი ლითონს. 
 
ჩემი ტანჯვა ხარ, ოცნება ხარ, მადლი ხარ ჩემი, 
როცა ფიქრები დამეცლება, დამრჩება თავნი, 
ჩემსკენ მოცურავ უჩინარი ედემის გემით 
და იალქნებით ისევ ახალ ფიქრებს მიგზავნი. 
 
მე დამეხატა ბედ-იღბალი სევდის ფერებით, 
სიამტკბილობის რახანია დავუშვი ფარდა, 
ჩემს ოცნებებში შენს დიდებას ვეპირფერები, 
რა დამრჩენია ამ სოფელში ოცნების გარდა. 
 
შენ გემონები, როგორც მეფეს მონობდა მავრი, 
მეც ხომ ვიქნები ერთ დროს შენი ხომალდის მგზავრი. 
 
 
 
 
 
 
 
 
 
 
 
 
 
 



 
 
 
რაულ ჩილაჩავა 
 
 
 
ანგელოზების გადაფრენა 
 
გადაანათეს ცისკიდური ელვარე ფრთებით, 
გაჭიმეს მწკრივი, თითქოს სადღაც მიეჩქარებათ. 
მლოცველთა სუნთქვა თან იახლეს ზურგის ქარებად, 
აზიმუტებად დაიგულეს მამულის მთები. 
 
გვტოვებენ ყველას: დიდ-პატარას, მტყუნს და მართალს, 
უმფარველებოდ გვიცივდება კერა, ფუძენი, 
ობდება პური, უგემური ხდება ყურძენი 
და ღვინის ნაცვლად ბუყბუყია ქვევრებში ძმართა. 
 
გადაუქროლეს ლიხნის ტაძარს, ბედიას, მარტვილს, 
ხმა მოსდევთ უკან შინ დარჩენილ პაწია მართვის: 
“დაბრუნდით მალე, საქართველო თქვენი ხვედრია! 
 
როგორც ყოველთვის, აქ გერჩიოთ გამოზამთრება!” 
ვუსმენ ამ ძახილს და ვრწმუნდები: მალე დათბება, 
ახდება დღემდე უფლისათვის რაც გვივედრია! 
 
 
 
 
 
 
 
 
 
 
 



 
 
გივი ილურიძე 
 
 
ცა კრიალა იყოს, უნდა 
 
(პეიზაჟი წარღვნის შემდგომი ექსპოზიციითა და ვარიაციებით 
ლერმონტოვის ერთერთი ლირიკული სტროფისა, რომელიც 
გალაკტიონმა თავისებურად და ვირტუოზულად გადმოაქართულა) 
 
В то утро, был небесный свод 
Так чист, так прозрачен, 
что ангела полет, 
прилежный взор, следитъ бы мог. 
М. Ю. Лермонтов 
 
ცა ისეა მოწმენდილი, 
ცა ისეა შეუმკრთალი, 
რომ ანგელოზს დაინახავს 
მოდარაჯე კაცის თვალი. 
გ. ტაბიძე 
 
ჩაცხრა წყალთა _ ლია-ლია, 
მთას მოადგა კიდობანი, 
ცა ღვთის მადლის კრიალია 
(ძირს მოჰფინა მშვიდობანი). 
 
ცა სისხამის შუქთა მფენი, 
სიკამკამით ისე ელავს, _ 
ანგელოზი გადამფრენი 
ვერ წაუვა ფხიზელ მზერას. 
 
ცა ისეა ტურფა, წმინდა, _ 
სავსე დილის ლაჟვარდებით, 
ანგელოზი თუ გაფრინდა, 
არ მნახველი არ დარჩებით! 
 
ცა სოსნებით, ნაზად ღელავს, 
სინარნარით, წყნარად, კდემით, _ 



ანგელოზის გადაფრენას 
მკვირცხლი მზერით წააწყდებით! 
 
კრთის ანკარა ფერთა კრება, 
ცა ლაჟვარდებს აკამკამებს, 
ანგელოზი არ დაგრჩება 
უხილველი _ მოთვალთვალეს. 
 
ცა _ მშვიდი და სუფთა _ ღვივის, 
გამჭვირვალი, ვითარც მინა... 
სხარტმა მზერამ სულთა ღიმილს 
იქ, შორეთში მიმაწვდინა. 
 
იცქრიალა ცამ, იმ დილით, 
ისე სათნოდ, ამოდ, რბილად, _ 
ანგელოზებს დაითვლიდით, 
ფრენა-ფრენით ჩამომღიმართ! 
 
ცა სიამით ისე კრთოდა 
ფერ-ტურფად და ფერ-ანკარად, 
მზის ასულნო, ვის ეთქმოდა, 
იქ, რომ თვალმა ვერ დაგლანდათ, 
 
რომ შემდგომთაც სამზადისმა 
უსასობით ამცრო ღირსი 
(ან სიტყვადვე არსად ისმა 
შუქთა ფენა მაცხოვრისი)! 
 
იყო, რაცა იმ დროს ითქვა, 
რაც არგებდა ამ მთელ სოფელს, 
ვინ პირველი იყო სიტყვა, 
მეორედაც ნათელს მოჰფენს! 
.............................. 
შენ ფრესკების სილბო გსურდა, 
აწ, ამ ფუნჯის ნახე, მოსმა 
(ცა კრიალა იყოს, უნდა 
და იფრინოს ანგელოზმა)! 
 
 
 



ზინა სოლომნიშვილი 
 
 
ქეთევან დედოფლის სიზმარი 
 
ღუღუნებდნენ 
ანგელოზნი ტკბილად, 
იღვრებოდა 
სანთლის ცრემლი ცხელი... 
ქრისტესავით 
მე ვიყავი ჯვარზე 
და მუხლმოყრით 
მლოცულობდა ერი... 
ისე, ვით მზეს, 
მიმავალი ბნელში, 
გიყურებდით 
გულსაკლავად, 
ხარბად... 
ვკვდებოდი და 
საქართველოს ეცვა, 
ჩემი სისხლით 
შეღებილი კაბა. 
 
 
 
 
თამარ შაიშმელაშვილი 
 
 
 
ეს ენძელებია მთავარანგელოსი 
 
თითქოს ღრუბლებიდან 
მესმის ხმა წეროსი... 
ეს გაზაფხულია 
მთავარანგელოსი... 
აქ მზის თვალებიდან 
უცებ არ გელოდი _ 



ეს სიმღერებია 
ჩემი ქარმდელოსი... 
ოშკის ჩუქურთმიდან 
ვაზო, არ ქრებოდი! 
ეს ტკივილებია... 
მაინც მაღლდებოდი! 
უფლის ვენახიდან 
ღვინოვ, არ შრებოდე... 
ეს ფსალმუნებია 
ნუ გაწყალდებოდე... 
ჩემი გოლგოთიდან 
ჯვარო, ფრთებს არ ხრიდე! 
ეს ნავედრალია _ 
მტერს არ ბარდებოდე! 
მოდი, სიყვარულო, 
ცისკრით გულს ემოსე... 
ეს ენძელებია 
მთავარანგელოსი! 
 
 
 
ქეთევან დოლიძე 
 
 
 
მე ნაწვიმარი ფრთებიც მეყოფა 
 
დღეს ჩემს ეზოში ქარია სუფთა 
და შენი თავი ამ ქარს მაგონებს... 
ვაი, მას, ვისაც უვლია უფრთოდ, 
მას შეეწიოს არსთაგამგონე. 
 
მე ნაწვიმარი ფრთებიც მეყოფა, 
წუთისოფელიც _ სხვათა ნაქონი... 
არ დაანებებს სულის ხელყოფას 
და სასწაული არგანაგონი 
 
მოხდება, რადგან მთავარანგელოზს 
ტერფების ახლოს ვაახლებ სუნთქვას... 



ოღონდ ცოდვებმა არ გადამქელონ 
და დედამიწას დავითმენ გულქვას. 
 
გულს დავუთბილავ გულგრილთა ურდოს... 
დარდის ლოდებსაც გადავაგორებ... 
ვაი მას, ვისაც უვლია უფრთოდ, 
მას შეეწიოს არსთაგამგონე... 
 
 
 
 
 
რეზო ესაძე 
 
 
 
პირველი ნაბიჯის მისტერია 
 
გულისაკეცვით დგამს პირველ ნაბიჯს 
შორეული გზით მიმავალი სათნო სხეული... 
უსასრულობის იქით,... 
ახლო _ იქვე, ცეცხლის ალი ემხობა პირქვე, 
სადაც ქვაზე წერია: 
“ფუჭი დაღლა ფუჭი სიმაღლით?”... 
ანგელოზი დაფრენს _ (ეული) 
სერაფიმის გალობის ბწკარით. 
 
 
 
 
 
 
 
 
 
 
 



 
 
შოთა ზოიძე 
 
 
 
“ტყვე ქალი” 
 
ბერძნულ-ლათინურ წყაროებში ნინო                                                                                                                       
კაპადოკიელი იხსენიება, როგორც “ტყვე ქალი”.                                                                                                                                         
მცხეთელებიც ასევე უწოდებდნენ, მისი უთვისტომობის გამო.                                                                                                                            
ძველ ქართულში ტყვე უცხოს სინონიმია. 
 
ვართ შენს ტრაპეზზე მოწვეულები, 
შენი ხატების სათაყვანებლად. 
შენ დაგატყვევეს ბროწეულების 
ყვავილებმა და პურის ყანებმა. 
 
შენს ნატერფალებს ვერცხლი ასხია, 
სადაც არა ხარ, იქაც გხედავენ, 
ატმის ყვავილი შენი ასლია, 
ატმის ყვავილის შენ ხარ დედანი. 
 
ნანა დედოფალს როცა ნათლავდი, 
როცა მირიან მეფე მონათლე, 
ურწმუნოება იქვე  მოთავდა, 
ქვეყანა უფლის მადლით განათდა, 
 
ანგელოსები შენზე ზრუნავენ, 
მე სამი ანგელოზის  მამა ვარ, 
ღმერთი იგონებს ახალ სუნამოს, 
შენი ღაწვების დასანამავად. 
 
ახლა შენს პორტრეტს ხატავს როდენი, 
სირინოზების გვატკბობს ოსანა. 
ღმერთი იგონებს ახალ მოდელებს, 
შენი სხეულის შესამოსავად. 
 
შენ შთამაგონე თავგამეტებით, 
სათნოება და მსხვერპლის გაღება, 



ძირს ჩამოდიან სხვა პლანეტები, 
შენი სურათის გადასაღებად. 
 
შენს ნათლულებში მეც მიმითვლიან, 
ყველა ქართველის შენ ხარ ნათლია, 
გულებში შენი ცეცხლი გვანთია 
და ყველგან შენი ათინათია. 
 
ურწმუნოებას ყავლი გასვლია, 
სადაც არა ხარ, იქაც გხედავენ, 
ატმის ყვავილი შენი ასლია, 
ატმის ყვავილის შენ ხარ დედანი. 
 
მზეა და ყვავილების ჯარია, 
ქართველს ჯვარცმულის გზებით უვლია, 
და, ყველგან, სადაც შენი ჯვარია, 
იქ სიცოცხლე და სიხარულია! 
 
ვართ შენს ტრაპეზზე მოწვეულები, 
შენი ხატების სათაყვანებლად, 
შენ დაგატყვევეს ბროწეულების 
ყვავილებმა და პურის ყანებმა. 
 
 
 
 
 
 
 
 
 
 
 
 
 
 
 
 



 
 
 
მურად მთვარელიძე  
 
 
 
წრომი 
 
როცა მთვარემ იდუმალი 
უკუნეთი გაფანტა, 
გუმბათიდან ანგელოზი 
ისე გადმოფარფატდა, 
რომ ბებერი ლეგენდაც კი 
სინამდვილეს მისჯერდა, 
წრომის ბებერ გალავანში 
ღმერთი დააბიჯებდა!.. 
 
 
 
 
 
 
 
 
 
 
 
 
 
 
 
 
 
 
 



 
მამუკა დემეტრაშვილი 
 
 
 
კიდობანის ანგელოსი 
 
ეპოქა თითქოს პარტერია 
სიცოცხლის სცენის. 
ფეთქავს მსოფლიო არტერია 
წარმღვნელი სენით. 
 
საწუთრო _ ფლიდი მსახიობი 
ხრწნის გენოფონდებს, 
ცაში არ არის მზა ღიობი, 
ყველა რომ ცხონდეს. 
 
ებრძვის საწუთროს სტუმართ ავი 
ამქარის ზრახვა, 
ბედის საჭეა უმართავი, 
ფონს როგორ გახვალ?! 
 
სულმა შეიცნო კიდობანი, 
ეწვია ტაძარს, 
ანგელოსს ვთხოვე გიდობანი, 
ლექსიც მას ჰბაძავს. 
 
ფეთქავს მსოფლიო არტერია 
წარმღვნელი სენით. 
ჟამი თითქოსდა პარტერია 
სიცოცხლის სცენის. 
 
 
 
 
 
 
 



 
 
 
 
 
ჯემალ ჯაყელი 
 
 
 
ნინოს ჯვარი   
     
ანდრია პირველწოდებულს 
შუქი შემოჰყვა კანდელის, 
აჭარას შემოათენა  
ქრისტიანობის ნათელი. 
ნინომ ამ მადლით განკურნა 
სამეფო საქართველოსი. 
ჯვრით მოდიოდა, უძღოდა 
ცხრა მზე და ცხრა ანგელოზი. 
ცხრა უტევანით შორავდა  
დადუმებული არმაზი. 
ჯვარი ბოლოებდახრილი 
ფრთებს შლიდა, როგორც გავაზი. 
არ უვის ქართლსა ასული 
სხვა, ღვთაებრივად ნეტარი, 
როგორაც ნინო, ლოცვებით   
ღამეებგანათევარი. 
ჯვარი გეწეროთ მთიებო, 
მარადის გედგათ ნათელი. 
ნინოს ჯვარი და სამშობლო 
საფიცარია ქართველის. 
 
 
 
 
 
 
 



 
ვასილ ბოსტაშვილი 
 
 
 
* * * 
მზით გარუჯული გახლავარ ციხე, 
სუნთქვა დავითის, 
ფიქრი თამარის... 
არაგვის ტალღებს მკლავებად ვიხვევ, 
მარტოსული და მიუსაფარი... 
 
მახსოვს დიდგორის ველი მზიანი, 
შამქორის სიცხე 
და ბასიანი... 
ძელჭეშმარიტი ჯვარი ხმლიანი, 
მომხვდური მრავალათასიანი... 
 
ანგელოსივით იდგა თამარი, 
მხედართ ლოცავდა, 
წინ მიუძღოდა. 
გამარჯვებებით ქუხდა მთა-ბარი 
და დედა ღვთისა ლოცვად უხმობდათ... 
 
ლურჯ საზვერეთა მოხატულ სივრცეს, 
აცისკროვნებდა შვიდი მნათობი... 
სამოთხის ბაღში მოფენილ ცირცელს, 
ეფერებოდა მზე საათობით... 
 
ცად სერაფიმთა თოვდნენ გუნდები 
და სიყვარულით ამღვრევდნენ ტალღებს... 
ულამაზესი მტრედთა ხუნდები, 
უმანკოებით მოჰგავდნენ ბალღებს... 
 
ჯვარს ატოლებდნენ ფრთებს ქერუბიმნი, 
ტაძარში ფრესკად იწერებოდნენ... 
“ვეფხისტყაოსნის” უკვდავი ჰიმნით, 
მწვერვალნი მაღლა იწვერებოდნენ... 
 
მოგონებებად მოფრენენ ნისლნი, 



დრო უდროობით იცვლის ხასიათს... 
მეამბორება დაისის სისხლი 
და ახლა ამბორს სულ სხვა ფასი აქვს... 
 
მზით გარუჯული გახლავარ ციხე, 
სუნთქვა დავითის, 
ფიქრი თამარის... 
არაგვის ტალღებს მკლავებად ვიხვევ, 
მუხლმოყრილი და მიუსაფარი... 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
მაია ჯალიაშვილი 
 
 
 
* * * 
გვალვისაგან დახეთქილი 
მიწა ვარ და 
მენატრება წყალი, 
მღვიმის კედელს მიხატული 
ჩიტი ვარ და 
მესიზმრება ქარი. 
დილა მოდის, 
როგორც თეთრი ანგელოსი 
ბროლის მინანქარით. 
უსასრულო, გამოუთქმელ 
მზისკენ იწევს ჩემი გულის ქნარი. 
იალქნები მომაშველე, უხილავო, 
და მომმადლე ძალი, 
გადავურჩე ცოდვის მღვრიე 
და ბნელ ტალღებს 
ჩამეღვაროს სულში ნათლის ხვავი, 
მქრქალ ფურცლებად იკინძება 
დღე ყოველი, 
როგორც სვინაქსარი. 
 
 
 
 
 
 
 
 
 
 
 



 
ვაჟა ოთარაშვილი 
 
 
 
დავით გარეჯის მონასტერი 
 
გაირუჯა გარეჯი, 
მწველი მზით და ქარებით... 
ანგელოზთა თვალები, 
ცრემლით ამომქრალები... 
გაირუჯა გარეჯი 
და ჯეჯილი გადახმა... 
ჯაჭვის პერანგს _ გაგლეჯილს, 
ძვრა ვერ უყო ალაჰმა... 
მოძალებულ ურჯულოს 
თავი არ დაუმდაბლო! 
მონასტერი გარეჯის, 
შეხიზვნია უდაბნოს... 
თიბათვის ცის თავანზე, 
ღრუბლის არ ჩანს ნაგლეჯი... 
სასოებით ამავსებს, 
ჩემი დავით გარეჯი... 
 
 
 
 
 
 
 
 
 
 
 
 
 
 



 
 
მედეა კახიძე 
 
 
 
შენ გლოცავ, ჩემი ფუძის 
ანგელოზს 
 
ჩემო ხათუნი, 
ჩემო მერცხალა, 
შენ დაგრჩა ბურთი 
და მოედანი 
და შენს აკვანთან 
დედა ერთთავად 
ღუღუნებს, როგორც 
ბერი ქედანი, 
ალბათ ჰგონია, 
ასლი კი არა, 
ჩემი ბავშვობის 
შენ ხარ დედანი. 
 
ხანდახან ეჭვი 
გამკრავს კვესივით 
და შენთან ვიწყებ 
ბავშვურ დაობას, 
რომ შენ წაშალე 
უფრთო ლექსივით 
ეზოში ჩემი პატარაობა. 
 
შენ შეგხარიან 
შინაურები, 
მე არც გახსოვარ 
თუ ვარ საითმე, 
დაისაკუთრე ყველას გულები, 
ერთი კუნჭულიც 
კი არ დამითმე. 
 
შენ გლოცავ, ჩემი 



ფუძის ანგელოზს, 
წუთისოფელი ისე გაგევლოს, 
განირჩეოდეს შენი სიცოცხლე, 
ვით ხმა დაირის 
ტაშფანდურაში, 
რაგინდ 
ბურბურა ცეცხლით იწოდე, 
მაინც არ ჩადგე 
ღვთის სამდურავში. 
 
ახლა სოფელში 
ხილის ხვავია, 
ხეები ყვითელ 
ფოთლებს ართავენ... 
მე აქ დავდივარ 
და მიხარია, 
შენი ბავშვობის 
რომ ვარ სათავე. 
 
 
 
 
 
 
 
 
 
 
 
 
 
 
 
 
 
 
 



 
 
 
ლაშა გვასალია 
 
 
 
მიწა და სახლი როგორ გავყიდო? 
 
ერთხელ მამას წამოცდა _ 
სახლ-კარი გავყიდოთო! 
 
ვეღარ გავყიდი მიწას, მიწის ზემოთ 
ცას და სითბოს მათ შუა ლოცვის 
ფრენად აღვლენილს... 
ან ჭას რა ვუყო, ფოტოგრაფს მთვარის, 
სხივებს, რომლებიც სხივილით ხმობენ 
მარადისობას... 
ამ მიწას თვისი გაზაფხული ჰყავს, 
თავისი დრო და მშვენება ზამთრის. 
რა ვუთხრა, თუკი გავყიდი მიწას, 
ჩემს დიდ წინაპრებს, 
რომელთაც ძალად დამიგულეს 
და აქ მსტუმრობენ ლანდებით სულის... 
დედის და მამის ნაფეხურებს 
გავყიდი როგორ, 
ჩემი დების და ჩემს ცახცახა 
ბავშვურ ნაბიჯებს... 
ან ღმერთს რა ვუთხრა, ანგელოზებს 
ჩემი შვილების 
აქ რომ დაიდეს მარადობის 
ბინა და კვალი... 
იმ ძილთა შორის ათას რამეს 
რაღა ვუბადლო, 
სიცხადის სრული გაცხადებით 
გრძნობებს რომ ტანჯავს. 
მარტოსულობის უსაშველო 
განცდას რა ვუყო _ 
მიწის გარეშე, მიწისგან შობილს 



და მიწით ზეცას მივარსკვლავებულს! 
ლოცვებს რა ვუყო, 
დედაჩემის წინსაფრის სითბოს, 
მამის სათუთ და სიყვარულით 
ნამზევ სიმღერებს?.. 
რაც ცოდვიანთა დაემართათ, 
ჩვენც ის მოგვივა, 
შემოგვაცვდება მადლი საუფლო 
და ნეტარების გლეხური ფეთქვა 
ჩაიძირება უხმო გრგვინვაში... 
ეს მიწა ჩემი წინაპრების 
სისხლით ნათელობს 
და ჩვეულების გულმართალი 
ძალით ქარდება... 
 
ჩემს მსხალს რა ვუყო, 
სამასი წლის ზღაპრულ გენიას, 
თეთრ აკაციების 
გაუხუნარ კაბით პატარძლის... 
მზის საგალობელს _ 
ტალავერზე ვაზად გაფენილს, 
და ბრწყინვალებას _ 
ატმის საღვთო ყვავილებისას? 
მეზობლის ძახილს, 
კუტი-კარის გადმობიჯებას, 
ძაღლის ყეფას და მამლის 
დილის “წვრილ სიმფონიას”... 
 
ჰოდა, გაიგეთ, არ იყიდება 
წყალი და მიწა, 
სახლი და სულის ქარბუდოვანი... 
არ იყიდება მამაჩემის 
ოფლის წვეთები, 
სასაფლაო და 
ჩიტ-მერცხლების თეთრი ზღაპარი... 
გადაძახილსაც ვერ გაყიდი 
სამეზობლოში _ 
კიდით – კიდემდე მოფრთასწრაფე 
მაჭირხოლივით... 
არ იყიდება ჩემი ეზო, 
ჩემი სახლი და ეს პატარა 



მშვიდი სამეფო, 
სადაც ჩემს გვარის და სახელთა 
მოსჩქეფს მდინარე _ 
მარადისობის მრავალწერტილი... 
 
არ იყიდება, არაფერი არ იყიდება, 
როგორ გავყიდო საღმერთეთი 
ანგელოზებით!.. 
 
 
 
 
დარეჯან ხვედელიძე 
 
 
 
სერაფიმები 
 
მიწას აწუხებს 
ზეცის სიმძიმე, 
ენარცხებიან 
კლდეებს ნისლები 
და შორეული 
შენი სიცივე, 
გულზე მესობა  
როგორც ისრები. 
ღელე ნიაღვარს 
ამოახველებს, 
ააკანკალებს 
მოლზე გვირილას, 
დასველებიათ 
ღერო ძახველებს, 
კლდის ფესვების ქვეშ  
ყვირის ყვირილა. 
სხივო! დაბრძანდი 
ზეცის უბეში, 
გადაიკარონ 
ცაზე წვიმებმა, 
აქ ჩემი სახლის 
ერთ-ერთ კუთხეში, 



ბინა დაიდეს  
სერაფიმებმა. 
მიწას ეცემა 
ცვარ-ნამი ჩქერის, 
აყვავილება  
იწყეს იფნებმა, 
ტყეებს ფოთლების 
სიმწვანე შვენის 
და მზის მინანქრით 
დილა ირთვება.  
 
 
 
 
 
 
 
ზვიად ნეფარიძე 
 
 
 
ღმერთის ეზოში   
 
ტაძარს ვუყურებ ღმერთის ეზოში, 
ჰოი, როგორი სინათლე მოდის... 
სახე გამოჩნდა ყრმა იესოსი, 
მხრებიდან ქრება სიმძიმე ლოდის. 
 
კაცს როდი ძალუძს უშენოდ, ღმერთო, 
შენი კედლები აღმართოს ხელით? 
თუ განსაცდელში იმედი გვენთო, 
არც განსაცდელი ყოფილა ძნელი. 
 
სვლა სწორი გზებით ისე რთულია... 
ანგელოზები გვეხმარებიან, 
ჩვენ ვნახავთ ზეცას ცხრასართულიანს  
და სასუფეველს ერთკარებიანს. 
 
 



 
 
 
თამარ გელიტაშვილი-ლაფაური 
 
შობა 
 
“გაამზადეთ გზა უფლისა, 
გაასწორეთ მისი ბილიკები”. 
იოანე ნათლისმცემელი 
 
ღვთაებრივ ვარსკვლავს  
მოუდრიკეს მუხლი მოგვებმა 
და გაემართნენ აღმოსავლეთით, 
იქ, სადაც, ბეთლემს, 
ჩვილი უმანკო 
ბაგაზე იწვა. 
ანგელოზთ გუნდმა 
ქვეყანას ამცნო: 
“გაამზადეთ გზა უფლისა, 
მაცხოვარი იშვა!” 
 
იქ, სადაც დედამ 
დედათა შორის 
დეკემბრის სუსხში, 
ყოვლად უბრალო სარეცელზე, 
პირმშო თავისი  
ნეტარი ყრმა იესო გვიშვა, 
ქერუბიმები აგზავნიდნენ 
ქვეყნად მოციქულთ: 
“გაამზადეთ გზა უფლისა, 
მაცხოვარი იშვა!” 
 
მას, ვისაც მადლი ღვთაებრივი 
მიეცა ციდან, 
ვისთვისაც მამა 
უსპეტაკეს ფანტელებს ცრიდა, 
მწყემსები გუნდრუკს მიართმევენ 
თაყვანის ნიშნად, 
ზეცას დასერავს სერაფიმთა  



გალობა წმინდა: 
“გაამზადეთ გზა უფლისა, 
მაცხოვარი იშვა!” 
 
 
 
 
ჟუჟუნა ხაჯიშვილი  
  
 
 
სხალთის ტაძართან  
 
შეერთო სხალთის დაღდასმულ ხატებს 
იმედი ჩემი – ცრემლმოცინარე, 
ვეღარ ვუპოვე მიზეზი სასჯელს, 
ვეღარც მშველელად ვექეც სინანულს... 
 
ეს მე ვარ _ ვანენ! 
ეს მე ვარ _ ვანენ! 
ვეღარ მიცანი, ძვირფასო, ალბათ, 
შემჭრეს დალალი, 
კახაბრის ველზე 
დამიწვეს ჩემი ქათიბი-კაბა... 
 
ულმობელ წლებს და მსახვრალ თარიღებს 
გამოვექეცი გასაოცრებით, 
შენი ტაძრიდან რატომ აფრინდნენ 
ცისკენ, დამფრთხალი ანგელოზები?! 
 
 
 
 
 
 
 
 
 
 



 
 
 
 
მეუფე თადეოზი იორამაშვილი 
 
 
 
ტაძარში 
 
ლამაზ სიზმარში მგონია თავი, 
ვარ მოხიბლული ყოველივეთი... 
ქრისტეს თვალებში სიცოცხლის სხივი 
ანთია, როგორც ყოფნის იმედი. 
საოცრებათა ჩანან რკალები, 
მეშვიდე ცამდე აველ ოცნებით, 
თავს დაგვნათიან იდუმალებით 
ნუშისთვალება ანგელოზები. 
აქ აღტაცება მზეში ნაფერი 
და სიხარული მეფობს მარადი, 
ცისფერ გრანიტზე კრთის მინაწერი, 
გარდასულ დღეთა ღია ბარათი. 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 
მამა პეტრე 
 
 
* * * 
სიყვარულს ჩარჩოში ვერ ჩასვამ,  
რადგან მას სამყარო ვერ იტევს.  
იგი ძალაა ღმერთისა,  
ანგელოზის ენით ნათქვამი.  
მთავარია შენ გიყვარდეს,  
გიყვარდეს ისე,  
რომ სამაგიეროს არ ელოდო...  
გიყვარდეს, რა მოხდა მერე,  
იმ ძალით თუ არ გიპასუხებენ... 
 
 
 
 
 
 
 
 
 
 
 
 
 
 
 



 
 
 
 
 
ნორა ედიშერაშვილი 
 
 
 
კლდეკარი 
 
ეს ზამთარიც ნისლებივით გაილევა... 
იქნებ ძალა მისი ისევ თოვლში არის... 
გულს გამიხსნის გაზაფხულის გაელვება... 
დამბალ მიწას ავარდება ოხშივარი... 
ამ ტკივილით სახლში ვეღარ გავჩერდები, 
სული ჩემი გიჟმაჟ ქართან დაწყვილდება... 
წავალ მთაში... მიმელიან ჩანჩქერები, 
წავალ... ვიდრე თრიალეთში გაწვიმდება. 
რკონში ლოცვის ჟამი უდგათ ანგელოზებს, 
ქვახიდაზე მზე დაჰკიდებს ფერად ფარდაგს... 
ტყის ნიმფები შეიხსნიან ავგაროზებს, 
ჩამუხლავენ თამარ მეფის ნატერფალთან... 
ალბათ, მოთოვს... 
ცამ შეყარა ღრუბლის ჯარი. 
ამ სიჩუმის არცა მწამს და არცა მჯერა...  
დგას კლდეკარი... უდრეკი და უშიშარი, 
ვით კარიბჭე... საქართველოს გულის ძგერა... 
 
 
 
 
 
 
 
 
 
 



 
 
 
 
 
 
 
 
ნინო ტარყაშვილი  
   
  
 
საშობაო ექსკლიუზივი 
 
“ოცდახუთსა დეკემბერსა 
ქრისტე იშვა ბეთლემსაო”, 
ანგელოზთა უგალობეს, 
ხმა ეფინა ქედებსაო, 
იღიმება ღვთისმშობელი, 
გული იტევს ედემსაო, 
ცაზე მთვარე-ვარსკვლავები 
მოუხატავთ მტრედებსაო. 
  
 
 
 
 
 
 
 
 
 
 
 
 
 



 
 
 
 
 
 
ირაკლი აზიკური 
 
 
 
 
* * * 
შარა გამინათე ფუძის ანგელოზო, 
ფეხზე დამაყენე გზაზე წაქცეული, 
მუხლი გამიმართე, ხელი შემაშველე, 
ჯვრისკენ მომაბრუნე შენგან გაქცეული. 
სული გამიწმინდე, რწმენა დამიბრუნე, 
შური ჩამიკალი, დარდი ამაცილე, 
ბოროტი განმარიდე, სიკეთით შემიცვალე, 
წმინდა ტაძრისაკენ სანთლით გამაცილე... 
 
შარა გამინათეEფუძის ანგელოზო! 
 
 
 
 
 
 
 
 
 
 
 
 
 
 



 
 
 
 
                                
მიხეილ ჩაჩუა (მიხა კოლხი) 
 
 
 
ჩემი ნინოწმინდა 
 
“მოდიოდა, ნინო მთებით მოდიოდა” 
ანა კალანდაძე 
 
რა დღე იყო! კურთხეული ის დღე 
ხსოვნას შერჩა ძვირფას რელიკვიად. 
მოდიოდა, მოდიოდა მთებით 
და მოჰქონდა ჩემი რელიგია. 
 
ცამან უცებ გადიყარა ნისლი, 
სიხარულის ცრემლმა მიმოწვიმა! 
დაჩოქილი ლოცულობდა მზის წინ 
ჩემი ნინოწმინდა. 
 
მოდიოდა, მოდიოდა ისევ 
შეჰხაროდა წიფელსა თუ ცირცელს, 
ხეებს შორის გამონაჟონ ცისფერს 
და თვალები გაურბოდა ცისკენ. 
 
რა დღე იყო! რა ზღაპრული ხილვა _ 
მოდიოდა ანგელოზის ხლებით 
და ძალიან, ო, ძალიან ფრთხილად 
ცა მოჰქონდა დაღალული მხრებით. 
 
ხეობაში ჩაიწურა ნისლი; 
სიხარულის ცრემლმა მიმოწვიმა. 
დაჩოქილი ლოცულობდა მზის წინ 
ჩემი ნინოწმინდა! 
 



 
 
შორენა ჟვანია 
 
ჩემო მფარველო 
 
ჩემო მფარველო, ჩემო დამცველო ეშმაკებისგან, 
წმიდაო სულო, ნათლით მოსილო, მკვიდრი ხარ ცისა. 
ვიცი, უღირსი და ცოდვილი მონა ვარ ღვთისა, 
ჩემო მფარველო ანგელოზო სიყვარულისა. 
 
როცა ცხოვრების ლაბირინთში ვიკარგებოდი, 
როცა სამყარო მეჩვენებოდა უცხო ნახატად, 
მეხმარებოდი და მე ვხედავდი ბუნდოვნად მაშინ, 
როგორ ვიდოდნენ ანგელოზები უწყვეტ ნაკადად. 
 
 
 
 
ბერდია ჯინჯოლავა 
 
 
ანგელოზები გვწერენ ზეციდან 
 
დაგასაჩუქრათ სევდიანმა ღამემ ბინდებით, 
ანგელოზები ხვალ ზეციდან ჩამოვფრინდებით. 
 
იქნება მთვარეც ჩამოვიდეს შუქთა ნავებით, 
ბოროტებასთან ჩვენ ბრძოლაში ისევ ჩავებით. 
 
თქვენი მფარველი წმინდანები რადგან გიცავენ, 
სახლს და სამშობლოს ვეღარასდროს გადაგიწვავენ. 
 
და გამარჯვებაც ახლოსაა რადგანაც ასე, 
ერთად ავფრინდეთ სიხარულით მეშვიდე ცაზე. 
 
 
 
 



 
 

სარჩევი 
 
ხალხური  
შიო მღვიმელი  
იოანე მინჩხი  
მიქაელ მოდრეკილი  
იოანე მტბევარი  
სტეფანე სანანოისძე ჭყონდიდელი  
კურდანაი  
ბასილი მთაწმინდელი  
ნიკოლოზ გულაბერისძე  
დემეტრე I  
იოანე შავთელი   
აბუსერისძე ტბელი  
არსენ ჭყონდიდელი  
იესე ერისთავი  
უცნობი ჰიმნოგრაფი  
თეიმურაზ II  
ბესიკი  
გრიგოლ ორბელიანი  
ივანე კერესელიძე  
ილია ჭავჭავაძე  
აკაკი წერეთელი  
ვაჟა-ფშაველა  
დუტუ მეგრელი  
გალაკტიონ ტაბიძე  
კოლაუ ნადირაძე  
ტერენტი გრანელი         
გიორგი ლეონიძე   
გრიგოლ აბაშიძე  
იოსებ ნონეშვილი  
ვახტანგ გორგანელი  
მარი აბრამიშვილი  
ანა კალანდაძე  
სილოვან ნარიმანიძე  
ფრიდონ ხალვაში  
ნაზი კილასონია  
შოთა ნიშნიანიძე  



მორის ფოცხიშვილი  
ზურაბ კუხიანიძე  
ანზორ სალუქვაძე  
ოთარ შალამბერიძე  
თამარ ერისთავი  
ჯანო ჯანელიძე  
ზაურ ბოლქვაძე  
ტაგუ მებურიშვილი  
თემო ჯაფარიძე  
მამუკა წიკლაური  
მერაბ კოსტავა  
ზვიად გამსახურდია  
თედო ბექიშვილი   
ცირა ყურაშვილი  
თინათინ მღვდლიაშვილი  
გენო კალანდია  
რეზო ამაშუკელი  
მანანა ჩიტიშვილი  
ზოია ვაშაკიძე  
რატი ამაღლობელი  
ანა ერისთავი  
ლია ბედოშვილი  
მალხაზ მაჭავარიანი  
მაია დიაკონიძე  
მამა ილია ჩიკვაიძე  
დავით რობაქიძე  
მარიამ წიკლაური  
მაკა გელაშვილი  
ჯემალ დობორჯგინიძე  
ბათუ დანელია  
მაია მახარაძე  
ვანო ჩხიკვაძე  
დეკანოზი ბენიამინ ჩიხორლიშვილი   
ლელა ცუცქირიძე  
ზურა ყოლბაია (იმიერი)  
რაულ ჩილაჩავა  
გივი ილურიძე  
ზინა სოლომნიშვილი  
თამარ შაიშმელაშვილი  
ქეთევან დოლიძე  
რეზო ესაძე   



შოთა ზოიძე   
მურად მთვარელიძე  
მამუკა დემეტრაშვილი  
ჯემალ ჯაყელი  
ვასილ ბოსტაშვილი  
მაია ჯალიაშვილი  
ვაჟა ოთარაშვილი  
მედეა კახიძე  
ლაშა გვასალია  
დარეჯან ხვედელიძე  
ზვიად ნეფარიძე  
თამარ გელიტაშვილი-ლაფაური  
ჟუჟუნა ხაჯიშვილი  
მეუფე თადეოზი იორამაშვილი  
მამა პეტრე  
ნორა ედიშერაშვილი  
ნინო ტარყაშვილი   
ირაკლი აზიკური 
მიხეილ ჩაჩუა (მიხა კოლხი)  
შორენა ჟვანია  
ბერდია ჯინჯოლავა  
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 
 
 
 
 
 
 
 
 
 


